
ХӨЛС ДУСЛУУЛЖ ОЛСОН САЯ РУБЛЬ

	I

	1914 онд барьж эхлээд дайнаас болж дутуу орхисон долоон давхар байшингийн хашаан дотор ботгоны хоолой өвс цайвартан ногоорно. Элдэв хог новшоор дүүрсэн ариутгах татуурын цооногоос ус дамжуулах зэвтэй нимгэн хоолой ташуу цухуйж, дээр нь хэсэг гөлмөн төмөр санжганана. Төмөр дээр «Гуреевийн хувийн өмч болох хураалттай тоосгоноос авахыг хориглоно» гэж бичжээ. Гэвч зэргэлдээ байшингийн айлууд ширмэн пийшингийн ивүүр хийх гэж тоосгыг аль хэдийн зөөж гүйцээд, үлдсэн хагархай бутархай нь хөвдөрхүү өнгөрт хучигдаж өвсөн дунд хэвтэнэ.

	Костя чухал юм бодох гэхээрээ энэ хашаанд ирдэг байв. Энд ирэхэд хориотой. Уржнан жил нэг жаал дутуу барьсан байшин дотор хүүхдүүдтэй тоглож байгаад дам нуруунаас унаж эндсэнээс хойш үүд хаалгыг нь хуучин хаяг байсан төмрөөр хадаж хаажээ. Гэвч Костя нууцаар орох газрыг мэднэ. Тэр нууц нүхийг бусад хүүхэд бас мэдэх боловч, аюултай газар очвол эх эцгээс хатуу шан хүртэх тул энд ирэх нь тун ховор.

	Костя ногоон зэв бүрхсэн, халуун усны хоёр зэс сав торпед мэт ногоон дунд хэвтэж байдаг газар ирж нэгэн дээр нь сандайлан суув... Энд халгай, зэв үнэртэж амар жимэр байлаа. Доод давхрын цонхны хар хар нүхээр бор шувууд, долоон давхрын цонхны гэрэлтэй нүхээр хараацайнууд нисэн орж гарна. Түүнээс дээш харвал Петроградын зуны бүүдгэр тэнгэр дөрвөлжлөн харагдана. Тэнд бурхан байдаг гэдэг. Бурхан байх нь байдаг ч байшингийн эрхлэгч Буряков шиг зөөлөн сэтгэлээс цаашгүй, чадах юмгүй амьтан биз. Саяхан Аня эгч энэ Буряков гуайтай уулзаж, байрандаа хүн оруулж өгөөч гэж гуйсан. Зургаан өрөөний дөнгөж хоёр нь хүн суудаг болохоор аймаар. Буряков гуай «Анна Карловна, би яая гэх вэ дээ, одоо Питерт хүн багатай болж. Би ямар Мария тэнгэр биш, танайд суулгах хүн олж чадахгүй» гэж хэлжээ. Аня эгч энэ яриаг Пюрагийн ээж Нина Сергеевнад ярьж байхад нь Костя сэм сонсжээ.

	Костягийн ажил явдалд бурхнаас горьдох юм байхгүй, харин эртний төвөдийн ид шид л тусалж чадна... Эхлээд тарни уншиж, дараа нь «Нэг цагаан бар, хоёр цагаан бар, гурван цагаан бар...” гэж тоолсоор, мянга хүртэл тоолох хэрэгтэй. Дунд нь тоогоо алдаж болохгүй, алдвал бүх юм өнгөрөх нь тэр. Хэрэв чи алдалгүй тоолсоор «Мянган цагаан бар» гэж хэлж чадвал ухаан чинь саруулсаж, ямар ч хүнд асуудлыг ухаалгаар шийдэж болно. Байрных нь Который зааж өгсөн энэ ид шидийг Костя амьдралын янз бүрийн асуудалд хэрэглэх гэж хэд хэдэн удаа оролдоод, тухай бүр саад учирч, мянга хүргэж ер чадаагүй ажээ. Костя «Одоо би ямар ч гэсэн мянга хүртэл тоолох ёстой» гэж хатуу шийдээд, «Цагаан барууд минь, сая рубль хөдөлмөрөөр яаж олохыг надад зааж хайрла!» хэмээн шидэт тарни шивнэн хэлээд, нүдээ жийхайлгаж, чихээ хоёр гараар таглан, баруун хөлөөрөө айзам тааруулан цохилж, «нэг цагаан бар, хоёр цагаан бар...” гэж чанга чанга уншиж гарлаа. Хажуугаар нь сая рубльтэй холбоотой олон бодол, ухаан санааг нь эзэмдэн чимээгүй хөвөрнө.

	Сая рубль Костяд маш их хэрэгтэй байлаа. («Хорин дөрвөн цагаан бар, хорин таван цагаан бар, хорин зургаан цагаан бар»...) Хэргийн учир нь авга эгч Аня нь ээлжит хөдөлмөрийн ногдол, цалингаа гурав хоногийн өмнө авсанд оршино. Ногдол нь нэг уут зарам, нэг уут шар будаа байв. Бас хагас шил олсны тос, нэг боодол давс авчрав. Харин цалин болох хэдэн мөнгөн тэмдэгтийг номын сангийн тавиур дээр тавьсан ажээ («Гучин есөн цагаан бар, дөчин цагаан бар...”).

	Маргааш өглөө нь найз Колька Шурыгин авга эгчийнх нь эзгүйд орж ирээд, нөгөө мөнгийг харж, 

	— Эгч чинь ямар их мөнгөтэй юм гэж зэмлэнгүй хэлээд, — Хоёулаа нэг дэвсгэрт авчихъя. Тал газрын хууль тийм байдаг юм гэв.

	— Тэгж яаж болох вэ? Энэ чинь хулгай болно шүү дээ гэж Костя хэлэв.

	— Чи юу ч мэдэхгүй байна! Арван хоёр нас хүрсэн мөртөө ийм юм ойлгохгүй байх гэж! Ганц дэвсгэрт авахад ерөөс хулгай болохгүй харин бие даасан байдлын илрэл болно гэж Колька гомдон өгүүлэв.

	Саятын дэвсгэрт нэгийг авч, зургаадугаар цэцэрлэгт гудамжинд очиж, худалдагч авгайгаас дөрвөн бин, цувдайн хуушуур хоёр, хөөмөл боов хоёрыг авснаар саяас юу ч үлдсэнгүй. Бин хуушуур, боовоо тэр доор нь идэж дуустал, Колька Шурыгин, 

	 

	Шоовой банди, гудамжаар 

	Аa хө, тэр чинь 

	гэж дуулав.

	Энэ дуунд өөрийг нь хэлж байх шиг Костяд санагдав. Үнэндээ худалдаанд ч байхгүй шоколад, чихэр идээгүй боловч мөнгө дэмбээдчихсэн нь үнэн билээ. Энэ тусгүй хэрэг... («Жаран хоёр цагаан бар, жаран гурван цагаан бар...”), 

	Костяг гэртээ ирэхэд, авга эгч нь ажлаасаа хэдийн ирчихсэн. хоолны ширээнд сампин цохиж суув. («Далан нэгэн цагаан бар, далан хоёр цагаан бар...”) Өмнөө тооцоо данстай хоёр дэвтэр тавьсан харагдана. Ажил төрлийн тааламжгүй байдлаас болж, уруу царайтай сууна.

	Авга эгч Аня 1916 онд нөхрөө фронтод алдагдсанаас хойш нягтлан бодохын түр курст суралцаж, больницод мөнгөний нярав данс бүртгэгчээр ажиллах болжээ. Тэр үед мөнгө бас ч гайгүй хэвийн байжээ. Бутархай мөнгөнөөс эхлээд жижиг дэвсгэртүүд зуут, мянгат, арван мянгатын дэвсгэрт байдаг байв. («Наян дөрвөн цагаан бар, наян таван цагаан бар...”)

	Тэр ийм мөнгөнд үүртэлгүй, ажилчдын цалин хөлсийг алдаа дутагдалгүй олгодог байлаа. Гэтэл одоо хэдэн зуун мянга, сая, дүнчүүрийн мөнгөн тэмдэгт гарч олон тэгийн дунд барьц алдах болжээ. Цалингийн цэсэд байгаа тоонууд байвал зохих хэмжээнээсээ заримдаа илүү тэгтэй, заримдаа дутуу тэгтэй гарч саявтар донгодуулжээ. Мөнгөний ханш улам бүр буурч, биллиард, триллиард, биллион, триллион, квадрильон рубль гэсэн тоонууд гарах болов. («Ерэн есөн цагаан бар, зуун цагаан бар, зуун нэгэн цагаан бар...”)

	— Чи хаачаад ирэв? Яагаад будаагаа идсэнгүй вэ? гэж авга эгч асуув.

	— Аня эгч ээ, би хуушуур, боов идээд цатгалан байна. Би бие даасан байдлын илрэл болгож таны мөнгөнөөс нэг саяыг авсан.

	— Чи хулгайч болжээ. Манайхны удамд хулгайч хүн байгаагүй чи харин хулгайч болжээ. Аавд чинь хулгай хийснийг чинь бичнэ гээд Аня эгч уйллаа.

	— Аня эгч ээ, намайг уучил. Би дахиад хэзээ ч хулгай хийхгүй.

	— Дахиад хулгай хийсэн, ч, хийгээгүй ч, чи хулгайч болжээ. Ганц мөнгө авсан ч, зуун рубль авсан ч, ялгаагүй хулгайч. Нэг удаа хулгай хийсэн ч, зуун удаа хулгай хийсэн ч, ялгаагүй хулгайч. Хэдэн удаа, хэчнээн мөнгө авсан нь санхүүгийн талаар л хамаатай болохоос биш, нүгэл хилэнцийг хөнгөлөхгүй. Иуда1 нэг удаа урвасан ч гэсэн үүрд Иуда хэвээрээ үлдэнэ. Алуурчин арав зуун хүн алж байж алуурчин болохгүй, анх хүн алмагц л алуурчин болно. (Зуун арван найман цагаан бар, зуун арван есөн цагаан бар...)

	— Одоо би яах вэ? Ажил хийж, таны сая рублийг олж өгөх үү? Харин аавд битгий бичээч гэж Костя хэлэв.

	— Тэг. Ажил хийж надад буцааж өг. Ингэлээ гээд нүгэл чинь арилахгүй, гэхдээ хэрэг чинь хөнгөрнө. Долоо хонотол би аавд чинь бичихгүй. Чи харин цэвэр хөдөлмөрөөрөө, хөлсөө гаргаж сая рубль олно шүү гэж Аня авга нь хэллээ.

	«... Хоёр зуун далан долоон цагаан бар, хоёр зуун далан найман цагаан бар, хоёр зуун далан есөн...”

	Нэгэн хүн нүдийг нь алгаараа таглахад. Костя цочиж, 

	— Колька, эндээс яв! Надад битгий саад хий! Хоёр зуун далан есөн цагаан... Хоёр зуун наян... Хоёр зуун далан есөн... Алдчихлаа! Дахиад хамаг юм зүйл дууслаа! гэж үглэтэл нүдийг нь дарсан гар нэг л зөөлөн байсанд Коля биш гэдгийг мэдрэв.

	— Нюта юу?!

	— Мөн байна! Намайг энд ирж чадахгүй гэж бодов уу? гээд охин гараа авав.

	— Нюта, чамаас болж хамаг юм баларлаа гэж Костя хэлсэн боловч ер харууссан шинжгүй, харин ч охины ирсэнд баяртай байв. Нюта, өөдөөс нь харсан хаалганд эхтэйгээ хамт суудаг бөгөөд Костягаас нэг насаар эгч бүлгээ. Костя түүнтэй үерхэнэ. Охин Костяд их л сайхан санагдах боловч энэ тухай өөрт нь ер яриагүй ажээ. Өөрийнх нь урд эмэгтэй хүүхэд зогсож байхад суух нь эвгүй тул Костя бослоо.

	Нюта олсон ултай шаахай, хар банзал, япон халхын торгоор хийсэн гоёмсог цамц өмсжээ. Цамцны энгэрт алтан сахалтай том, гоё эрвээхэй хатгамаллаж, нүд шигээ цэнхэр тууз үсэндээ зүүжээ.

	Нюта, чи яасан гоё, хувцсандаа гамтай юм бэ? Чи манай байшингийн хамгийн ганган хүүхэд гэж Костя хэлэв.

	Ээж намайг ингэж гоёсон юм. Аавыг эргэж ирэхэд охин нь муухай байж болохгүй гэж ээж ярьсан.

	«Аав чинь ер ирэхгүй. Аавын чинь алба хааж байсан «Анадырь» хөлөг онгоцыг германы шумбагч завь живүүлж, нэг ч хүн амьд гараагүйг бүх л байшингаараа мэднэ. Харин Нина Сергеевна та хоёр л цөхөрдөггүй бололтой» гэж Костя бодовч, энэ үнэнийг ил хэлсэнгүй. Харин өөр нэг үнэнийг ил хэлэв.

	— Чи хэзээ ч муухай явахгүй. Чи хөөрхөн охин.

	— Үгүй ээ, би хөөрхөн биш, гэхдээ хүний нүдэнд аятайхан, дулаан харагддаг... Чамд би аятайхан харагддаг уу?

	— Тэгэхээр барах уу даа! Би чамд аятайхан харагддаг уу?

	— Бага зэрэг аятайхан харагддаг. Ухаанаар дутуу чинь харамсалтай. Хүний ярьсан элдэв дэмий юманд үнэмшиж л байдаг. Чи бас л нөгөө төвөдийн анагаах ухаанаар оролдож байна уу?

	— Анагаах ухаан биш ээ, ид шидээр оролдож байна. Хөдөлмөрөөрөө яаж сая рубль олох вэ гэдгийг бодож олох хэрэгтэй гээд өөртөө тохиолдсон явдлыг охинд ярив.

	— Ёстой муу хэрэг. Харин чи бүх мөнгийг авсан бол дээр байж юуны магад. Тэгсэн бол албадан хурааж байгаа хэрэг болох сон. Гэтэл чи хулгайч шиг ганц дэвсгэрт авсан байна. Гэвч чамд яаж саяыг олоход чинь тусална гэж Нюта хэллээ.

	— Би ганцаараа хөдөлмөрлөж олох ёстой.

	— Тэгвэл би чамд ганцхан амаараа тусалъя. Баярлаж байна уу?

	— Баярлалгүй яах вэ!... Чи амаараа яаж туслах юм?

	— Юуны өмнө бодох хэрэгтэй. Одоо гэртээ харьж, чамд хэрхэн туслах талаар бодъё гэж «би» гэж хэлэхээс илэрхий зайлж охин хэлэв. Саявтархан тэр, биеэ тоосон хүмүүс, хөрөнгөтөн баячууд л «би, би» гэдэг гэж уншсан ажээ.

	— Нюта, чи битгий яв. Надад шинэ мэргэний үг байна гээд Костя хүрмийнхээ халааснаас нэгэн цаас гаргаж, сарвайв.

	Тэдгээр мэргэний үгийг Костягийн байрны Который, Андреевийн захад зориулан зохиожээ. Костя. тэдгээрийг Которыйд машинаар хувилан цохиж өгөөд, хамгийн сайн сайхан үгтэйг нь Нютад бэлэглэв. Охин ирээдүйг сонирхдог учир цааснаас нүд салгалгүй чангаар уншлаа.

	 

	«Чи жаргалтай урт насалж, чамайг гэр бүл, шивэгчин, дууч эмс амраг хүүхнүүд чинь хайрлан хүрээлэх болно. Чи өр шир, өвчин эмгэгийг үл мэднэ. Ширээ чинь гургуулын мах, хясаа, гахайн утсан мах, ликёр дарсанд дарагдаж, хотолзон байх болно. Чиний аз жаргалд хүмүүс, бурхад атаархах тул Смоленскийн оршуулгын газарт яаралтай очиж, өөртөө газар сонгон аваад, хувь тавилангийн няцаагдашгүй хутган цохилт ирэх өдрийг хүлээ. Эвий хөөрхий! Марк Аврелий»

	 

	— Нээрэн сайхан мэргэ байгаа биз? Чамд өгөх гэж зориуд тав дахь хувийг цохиж авсан юм гэж Костя ярив.

	— Энэ чинь эрэгтэйчүүлд зориулсан юм байна шүү дээ. Тэгээд бас л оршуулгын газартай юм гэж Нюта дурамжхан хэлээд буцааж өгөв.

	— Оршуулгын газрыг бүү анхаар. Миша ахын хэлэх нь, оршуулгын газаргүй бол хүмүүс хүлээж авахгүй гэнэ.. Чамд бас нэгийг уншъя. Энэ бол эмэгтэйчүүлд зориулсан нь гээд Костя бас нэг цаас гаргаж, өөрөө чангаар уншлаа.

	 

	«Чи хайрлаж, хайрлагдана. Цээжээ ил гаргасан ухаадастай платье өмсөөд, бүжгийн танхимд ороход чинь чамтай үзэсгэлэнгээр тэнцэх хүнгүй. Чамайг Аргентины нутагт далдуу модны сүүдэр доор санаашрах юмгүй амгалан жаргал хүлээж байна. Өрсөлдөгч эмэгтэйн могойн хор, хурцлан буй хутганаас айж яв. Дээрхийг анхааралдаа авч, Дээд тэнгэрийн өмнө яаралтай очиход бэлтгэ. Эх газрынхаа хөрсөнд амгалан нойрсоорой! Мангаалам! Понт Евксинский»

	 

	— Энэ чинь оршуулгын газаргүй, арай дээр юм байна! Нонт гэдэг юу хийдэг хүн бэ?

	— Мэдэхгүй. Алдар суут хүмүүс хорвоод зөндөө. Чи ч бас алдар цуутай болох юм билүү. Чи бол Васильевийн арал дээрх охидын Хамгийн сайхан нь. Магадгүй бүх Петроградын хамгийн сайхан нь ч байхыг хэн байг гэх вэ гэж Костя хэллээ.

	Чи бас дахиад үүнийг ярьж эхэллээ... За, би харья.

	— Нюта, чи битгий яваач. Би чамд арван есдүгээр байшингийн Витькагийн ойчсон газрыг үзүүлэх үү?

	— За тэг... Намайг нааш ирснийг мэдвэл, ээж яасан их уурлах бол!

	— Мэдвэл уурлана, мэдэхгүй бол уурлахгүй... За нааш яв. Толгойгоо цохиузай.

	Тэр хоёр гишгүүрийг дөрөв дөрвөөр нь алгасан хүлэмж рүү орох намхан хаалга руу буухад тэнд бүдэг бүрхэг ажээ. Жижиг цонхоор орсон гэрэлд замагтай ногоон ус тунарна. Гутлаа норгохоос болгоомжилж, газарт замбараагүй хаясан барилгын өрлөгийн чулуун дээгүүр дамжиж явав. Эржгэр бетонон дээврээс аалзны тор чийг дааварлан унжина. Тэндээс нэлээд нарийвтар шатаар явж, ёслолын хаалгаар ороод өргөн шатаар өгсвөл шилгүй; цонхоор орж ирэх гэрэл гишгүүр, шар хөхөөр алагласан шатны чулуун хавтан дээр чөлөөтэй тусна. Өгсөх тутам улам саруул болно. Хаалгагүй онгорхойн цаана хов хоосон харагдана.

	— Эндээс тэр дам нуруунаас унасан юм гэж Костя зургаан давхарт гарч яваад хэлэв.

	Тэд талбайн захад очив. Туйпуун босгоны цаанаас шууд нөгөө талын шавардаагүй хана хүртэл төмөр дам нуруу хөндөлдөн байв. Дээр тэнгэр, тээр доор нэг давхрын бетон шал харагдана.

	Костя Нютагийн гараас татаж

	— Доош харж болохгүй! Толгой эргэж мажийна шүү гэв.

	Тэгтэл Нюта түүнийг аяархан түлхээд, дам нуруун дээр гишгэлээ.

	— Чи яаж байна?! Хаачих нь вэ, чи? гэж Костя бачимдан хашхирав.

	— Битгий саад бол! Сүүлд учрыг хэлье гэж Нюта аяархан хэлээд, алгуурхан холдон холдсоор байлаа. Костя яаж ч чадахгүй шатны талбай дээр зогссоор байв. Хэрэв араас нь явбал саад болж лавтайяа унагах тул эндээ зогсож хүлээх хэрэгтэй. Нютаг унана гэж бодож ч болохгүй. Бурхныг гуйж бас болохгүй, бурхан мэдэлгүй өнгөрөг. Хэрэв бурхан бачимдахдаа буруу шийдвэр гаргавал, Нюта уначхаж магадгүй... Үгүй ээ„ энэ Нюта яах гэж ингэж байна?!

	Хос ховилт дам нурууг хилэн шиг зөөлөн зэв бүрхэж, шувууны баасны саарал толбо халтартуулжээ. Доош өөр олон дам нуруу үргэлжилж, бүр доор хүлэмжийн бетон дээвэр дээр уурын халаагуурын эржгэр радиатор, элдэв төмрийн хог хөглөрөн хэвтэнэ. Хэрэв тийш унавал муугаа үзэж үхэх болно. Харин Нюта үхлийн дээгүүр маш айван тайван, хялбархнаар дам нуруу дамжин цаашилсаар байлаа. Саарал торгон цамцных нь ар нуруунд арзгар сүүлтэй улбар шар япон луу хөдөлнө.

	Тэгтэл цонхны нүхээр хоёр хараацай нисэн орж ирээд, хутгаар шил зүсэх мэт часхийн исгэрэх дуу гарган, Нютагийн дээгүүр эргэлдээд дээш хөөрлөө. Нюта цочин зог туссанаа, дуу дуулан цаашлав.

	 

	Баатар эр хаалгаар гарлаа 

	Бяцхан хүү хонио хариулна 

	Баррам, баррам, бар-ра-ра-рам, 

	Бяцхан хүү хонио хариулна

	 

	«Нюта хараацайг үргээх гэж дуулж байж ч болно, намайг баатар биш гэж битүү хэлж ч байж болно. «Эрэгтэй хүүхэд бүхэн баатар зоригтон байх ёстой» гэж Аня эгч дандаа ярьдаг. Гэтэл би хонь шиг хөдлөхгүй зогсож байдаг. Тэгээд зогсохгүй гээд яах юм билээ дээ?» гэж Костя бодлоо.

	Нюта цаад талын хананд тулаад, алгуурхан эргэж, гараа алдлан тэнцвэрээ олоод, жигүүр дэвэх мэт зөөлөн зөөлөн хөдөлгөн буцаж явлаа. Бас цамцных нь эрвээхэй гоёмсог далавчаа намуухан дэвсээр ойртон ирлээ.

	Нютаг туйпуун босгонд тулж ирмэгц, Костя шууд дээрээс нь шүүрэн авч, үхлийн ангалаас талбайн гол дунд угз татан гаргаж, хоёул шатаар уруудан, нэг давхар луу гүйв. Байхгүй хаалгачийн өрөөний үүдний нүх харлан буй нэг давхарт ирсэн хойноо Костя гарыг нь тавьсанд Нюта

	— Өвдөж байна. Гар хөхрөх байхаа даа... Яах гэж намайг дам нуруун дээгүүр явсан гэж бодно? Хэрэв би унахгүй бол аав ирнэ гэж бодсон юм. Одоо аав минь удахгүй ирнэ гэдгийг мэдэж авлаа! Би маш их баяртай байна? Чи айв уу? гэж асуув.

	— Айхаар барах уу!

	— Бүр их айсан уу?

	— Яг тийм, учиргүй их

	— Яагаад их айв?

	— Яагаад ч юм.

	Тэгтэл Нюта, 

	— Намайг үнс, би огтхон ч уурлахгүй гэв.

	Костя охины уруулыг үнсээд юу ч ойлгож, мэдэрсэнгүй. Нютаг холдож, шийтгүүлсэн хүүхэд шиг толгойгоо гудайлган буланд очиж зогсоход л Костя «Миний саяын үнсэлт зүүд биш байжээ» гэж дөнгөж сая л ухаарлаа.

	Хоёул хүлэмж рүү сэмхэн буугаад тэндээс гадаа гарвал, бүх юм хуучнаараа, салхи арай ширүүссэн байлаа. Найган ганхах өвсөн дунд ус халаадаг хоёр зуух нэг онгоц руу явуулсан хоёр торпед мэт зэрэгцэн хөвөлзөнө.

	Тэр хоёрыг гэрийнхээ гадаа иртэл, тавдугаар хаалганы Тася, Нюшка гэдэг хоёр охин урдаас нь гарч ирснээ, 

	 

	Цэцэрлэгт юм уу, ногооны талбайд юм уу, 

	Цэвэрхэн яншуй ургажээ 

	Хүү охиныг үнсжээ

	Хүүхэлдэй шиг санажээ.

	 

	гэж дуулж эхэлсэнд өөрийг нь хэлж байх шиг Костяд санагдав.

	— Эд яаж мэдэв? гэж Нютагаас аяархан асуувал

	— Эд юу ч мэдээгүй, зүгээр л дуулж байгаа нь тэр... Чи мөн ч тэнэг байна аа даа! гэв.

	Костя орой нь орондоо ороод шууд унтаж чадсангүй. Өдрийн болсон явдал толгойд нь эргэлдэж, Нюта бодогдоно. Ямар нэг сайн юм Нютад хийхийг хүснэ. Маргааш ийм нэгэн мэргэн үг зориуд машинаар цохиж өгье гэж шийдэв:

	 

	«Чи Васильевийн аралд урт удаан, жаргалтай амьдрах тул Смоленскийн оршуулгын газраас өөртөө газар авах хэрэггүй. Чиний хүлээж буй хүн Энэтхэгийн далайн зэлүүд аралд наргил модны самар, зэрлэг яст мэлхийгээр картгүй хооллож байна. Тэр хүн замын хөлөг онгоц Харуулдаж байгаа тул тэнгэрт залбир. Мангаалам!»

	 

	Энэ мэргэн үгийн төгсгөлд Калигула гэж гарын үсэг тавина. Энэ сайхан нэрийг алдарт хүмүүсийн нэрс бичсэн Которыйн дэвтрээс уншсан ажээ. Энэ нэр, цуурай хүнгэнэн сонстох урт гудамтай байшин шиг санагдана.

	Костя нэр бүрийг ямар нэгэн барилга байшингаар төлөөлүүлнэ. Хүн бүр байшинд амьдардаг шигээ өөрийнхөө нэрд багтаж амьдрах бүлгээ. Байшин бүхэн адилгүй, Нюта одоо ногоон дээвэртэй, хоёр давхар жижиг чулуун байшинд амьдарч байна. Том болохоороо Нюта нь Анна болно. Анна гэдэг бол арван тавдугаар гудамжинд байдаг шиг цагаан вааран чимэгтэй нарийхан өндөр байшин. Өөрийнх нь Костя гэдэг нэр бол нохойн хонуур шиг жижигхэн, дотор нь нуруу ч тэнийж болохооргүй боловч Константин болохоороо гэрэлт цамхаг шиг өндөр, дугуй байшинд л шууд шилжин орчих ажээ. Бушуухан л том болох хэрэгтэй!

	Нэр гэдэг мөн сонин эд шүү. Тэдний байшинд хоёр Колька байдаг. Хоёул шал ондоо боловч, ив ижилхэн модон байшин шиг нэртэй. Гэтэл Игорь, Славка гэдэг ихэр ах дүү хоёр хоорондоо ав адилхан. Игорь нь хурц оройтой дээвэртэй дан байшин шиг нэртэй байхад. Славка нь Андреевийн захын хажууд байдаг хагархай цонхтой хоосон мухлаг шиг нэртэй ажээ. Одоохондоо энэ бүхэн шударга юм шиг боловч яваандаа илэрхий шударга биш болох ажээ. Игорь өсөж, том болоод ч, жижигхэн муу мухлаг шиг нэрээсээ том сайхан сүмд шилжин орж тэнд бурхан шиг амьдрах болно. Арван хоёрдугаар хаалганы нэг охин хамгаас их завшаантай хүүхэд. Одоо тэр нэг муу амбаар шиг Липа гэдэг нэртэй боловч том болохоороо Олимпиада нэртэй болно. Энэ бол нэр биш, Өвлийн ордон тэр чигээрээ бүх багана, хөшөө баримал, ёслолын хаалгатайгаа байгаа гэсэн үг!

	Өвлийн ордон саятны гудамж руу харж байдгийг санамагц Костя хөдөлмөрөөрөө яаж сая рубль олох билээ гэж санааширч эхлэв. Ажил хийж тэр мөнгийг олохгүй бол сая рубль хулгайлсан гээд Аня эгч аавд нь бичиж орхино. Аав нь бүр дэлхийн дайны эхэнд батальон удирдаж явахдаа олсон шарх нь сэдэрснээс болж цэргийн эмнэлэгт хэвтэж байгаа. Одоо бол цэргийн мэргэжилтэн, Улаан Армийн хороон даргын туслах ажээ. Эмнэлгээс гарсных нь дараа чөлөөнд гаргаж Петроградад эргэж ирэх байх... Хөлс дуслуулж яаж сая рубль олох вэ? Дахиад эртний төвөдийн ид шидийг үзэх гэж оролдох уу? Юмыг яаж мэдэх вэ, энэ удаа цагаан бар туслах ч юм билүү?

	Гэтэл энэ удаа хэрэг бүтсэнгүй. Костя зуун тавь орчим бар тоолоод унтчихав.

	Өглөө Костя, эгчийгээ сэрээхэд нь сая рубль олох чинь юу болж байна гэж асуух байх гэж бодтол эгч нь юу ч асуулгүй, ажилдаа явав. Костя босож нүүр гараа угаагаад, улаан луувангийн цай ууж, овьёосон бин идээд хаалгаа хоёр цоожоор цоожлон гадаа гарлаа. Нюта ч гадаа байв.

	— Нюта, чи өчигдөр надад сая рубль олох талаар бодно гэсэн гэж Костя хэлэв.

	— Надад бодох ч зав гарсангүй! Өнгөрсөн жил намайг зурсан зураач өчигдөр орой манайд ирж, дахиад очиж зуруул гэсэн. Өнгөрсөн жил намайг зураад хоёр фунт2 шар будаа авчирч өгсөн... Одоо эрэгтэй хүүхэд зурах хэрэгтэй гэнэ. Би чамайг хэлсэн чинь үзье гэсэн шүү. Ухаалаг царайтай хүүхэд хэрэггүй гэснийг чи ойлгож байна уу. Лав, чи тохирох байх гэж Нюта ярилаа.

	— Хувцас тайлах уу? гэж Костя асуув.

	— Яасан дэмий юм ярих юм! Томчуул л зуруулахаараа хувцсаа тайлдаг юм. Ноднин намайг зуруулахад «Энэ сандал дээр гүн бодолд автан суу» гэж хэлсэн. Тэгэхээр нь би ч бодолд автан суусан.

	— Бодолд автаж бололгүй яах вэ. Гэхдээ би хөлс гартал хөдөлмөрлөх хэрэгтэй.

	— Хөлс гарна! Хөдлөхгүй л дуугүй суухыг чи амархан гэж бодно уу?! Ялангуяа дуугүй байх... Одоо хоёулаа тэр зураачийнд очъё. Тэдний гэр арван зургаадугаар гудамжинд яг эрэг дээр байдаг юм.

	Тэд дэвсмэл чулуун дундаас нь хогийн өвс, хамба шарилж ургасан, бараг хүн амьтангүй тавдугаар гудамжаар явж, Шафэгийн гимназийг өнгөрч, Их гудамжинд орлоо. Андреевийн захын залгаа энэ гудамжинд хөл хөдөлгөөн ихтэй ажээ. Авгай хүүхнүүд юм худалдан авах санаатай зах руу алхацгааж, өнчин өрөөсөн, тамхичин хүүхдүүд хөлхөж, панзчид хулгайч царайлан эргэн эргэн харж, бараа таваараа чихэр боовоор солих гэнэ. Зах дээр хүн ихтэй боловч идэш уушны зүйл маш бага ажээ. Галт тэрэг бараг явахгүй учир гаднаас идэш уушны зүйл ирэх нь ховорджээ.

	— Зах руу орж, Миша ахтай уулзах уу? гэж Костяг хэлэхэд Нюта зөвшөөрч, хоёул олон хүн дотор бие биеэ алдахаас болгоомжлон хөтлөлцөн явсаар хуучин хувцас, гутал, гэр ахуйн элдэв эд хогшил, ном зарж байгаа бөөн хүмүүс хөлхсөн талбайд ирэв. Которыйг холоос харвал нуруундаа улбар шар сарампай мод унжуулж дээр нь «Алдарт хүмүүсээс ирээдүйг чинь хэлсэн мэргэн үг. 99 хувийн аз дайрна!!! гэж хараар бичжээ. Миша ахын урд хавтгай хөх хайрцаг байна. Хүзүүндээ зүүхгүй үедээ хэрэглэдэг модон хөл доороос нь цухуйна. Хайрцгийн хажуу талд оосор хаджээ. Тагны нь дээд талд дугуй хуваарь гаргаж, голд нь зүү хатгажээ. Хувь заяагаа мэдэх гэсэн хүн мөнгө төлж, зүүг эргүүлэх бөгөөд зүү ямар тооны харалдаа зогсознов, тэр тоотой мэргэн үгийг Который өгөх ажээ. Тэдгээр мэргэн үгс мөнөөх хайрцаг дотор гонзгойвтор нүднүүдэд байх бөгөөд Миша ах харалгүй, зүүн гараараа маш сурмагаар хэрэгтэй цаасаа гарган ирнэ. Баруун гараа фронтод алдсан тул империалист дайнд тахир дутуу болсон гэж хувьдаа бичгийн машинтай байж, мэргэний үг бичих зөвшөөрөл өгч, түүнд нь ямарваа эсэргүү үг үсэг байж болохгүйг юутай ч гэсэн анхааруулжээ.

	Который өөрөө хоёрдугаар Николай, дэлхийн хөрөнгөтнүүдээс болж зовж зүдэрсэн болохоор эсэргүү санаа яаж гаргах вэ дээ.

	— Сайн байна уу, Михаил Сергеевич Өнөөдөр таны ажил хэр бүтэмжтэй байна? гэж Нюта аялагхан асуув.

	— Анюточка, ажил муу байна. Хүмүүс ширгэж буй горхи шиг тасалдах боллоо. Боомтын зах дээр нэг тотитой нөхөр бий. Тоть нь билет сугалан өгнө. Тэнд хүмүүс овоорч байна. Надад тоть хэрэгтэй байна. хаанаас барих вэ? Тоть манай Петроградад үзэгдэх биш дээ гэв.

	Миша ах аа бусад хүмүүсийн мэрэг нь бэхээр бичсэн байхад таных машинаар цохисон байна. Тэгээд ч та бас олон алдарт хүнийг мэддэг шүү дээ. гэж Костя сэтгэлийг нь засан хэлэв.

	— Баярлалаа... Чи нэг л догдолсон байдалтай байх чинь. Юу болоо вэ?

	Костя юунаас болж догдолсноо мэдэхгүй байв. Өчигдөрийн үнсэлтээс болов уу, аль эсвэл уржигдар сая рубль хулгайлснаас болов уу? Ер нь үнсэхээс л болоо болов уу. Тэгэхээр насан турш догдолсон царайтай явж магадгүй. Гэхдээ үүнийг хэнд ч хэлж болохгүй. Иймээс тэр ингэж хариулав.

	— Миша ах аа, би Аня эгчээс сая рубль хулгайлчихсан юм. Тэгээд би ийм царайтай байгаа юм.

	— Одоогийн ханшаар их мөнгө биш ч, хулгайлсан чинь муу байна. Манай салаанд Свитников гэгч хулгайч байсан юм. Тэр өөрийнхнөөсөө юу дайралдсанаа хумсалдаг байв. Цэргүүд хэлж яриад зодож цохиод ч нэмэргүй. Гэтэл нэг өдөр алагдсан юм. Дайнд алалдах нь номтой ч, газар гэрийнхээ хажууд араасаа буудуулсан байв. Би үүнийг даргадаа илтгээгүй. Ийм л байдаг юм даа... гэж Который тайвнаар өгүүлэв.

	— Хөлс дуслуулж сая рублийг нь төлнө. Бид ажил хийхээр явж байна гэж Нюта хэлэхэд, Который Костяд хандан, 

	— Байз, байз! Би чамд сая рубль өгч болно. Тэгэхдээ хүрвэл ч надад мэргэний үг машиндаж өгөөд нэг байтугай хэдэн саяыг олж болно шүү дээ.

	— Үгүй ээ, энэ удаа болохгүй. Машинаар юм бичихэд надад ашигтай, ухааны хүрээ тэлж байдаг нь үнэн. Гэтэл би хөлсөө гаргаж байж сая рубль олох ёстой гэж Костя эсэргүүцэв.

	— Анна Карловна чамайг сайн сэнхрүүлжээ!... За яах вэ, энэ чинь тийм ч муугүй байж болох юм.

	Костя, Нюта хоёр бараан захаас гарч, Андреевийн хүнсний зээлийн захын чулуун дээвэрт зургаадугаар гудамжаар явлаа. Энд нам гүм агаад дээгүүр, мухлаг, хоосрон эзгүйрч, үзмэрийн цонхнууд хагарч, зарим том толин цонхыг арзгар саарал банзаар даруулан хаджээ. Гудамлагийн дөрвөлжин багана, үзмэрийн цонх, ханан дахь хаяг чимэглэл нүдэнд тусна. Хэдийгээр энд бие биеэс төөрөх хүн амьтангүй боловч Нюта, Костя хоёр хөтлөлцсөн хэвээр эргэн тойронд нь бараа таваарын нэрс бүжиглэх мэт эрээлжилнэ: УТСАН ХИАМ ЗАЙДАС, Крилловын хиамны мухлаг хэрчсэн хиамтай үнэ хямдруулсан НАРИЙН хоол, АМТТАН ЦӨЦГИЙН ТОС, ЦӨЦГИЙ ЧИДУН ЖИМСНИЙ ТОС, ПАРИС ЦӨЦГИЙН ТОС төрөл бүрийн БЯСЛАГ ШВЕЙЦАР ГОЛЛАНД ЭСГЭЛЭН БЯСЛАГ байнга шинэ ЦӨЦГИЙН ТОС ВЕНИЙН БАГСАРГА багсаргатай талх ХУВИЙН нядалгааны ЧЕРКАСС ҮХРИЙН МАХ, ҮХРИЙН давсалсан махан НУХАШ ГАХАЙН ДАВСАЛСАН ӨӨХ, УКРАЙН ГАХАЙН ӨӨХ УТСАН ГАХАЙН МАХ ГАРААР НЯДАЛСАН ШИНЭ МАХ Бүх хатагтайд нарнаас хамгаалах «Брокар», «тос хэрэгтэй КОЛОНИЙН БА ХҮНСНИЙ БАРАА ХАДААСАН цэцэг чинжүү КАРДАМОН бадар шар хүн бүхэн “ЭР» тамхи татаж байна. ХУВИЙН ҮЙЛДВЭРИЙН ДАРС УТСАН ДАРСАН Май Загас астраханы май загас БАМГАТ ЗАГАС ХУТГА ЗАГАС утсан МОГОЙ загас САРДИН загас ХҮМЭР ХАВЧ, МӨХЛӨГТ ШАХМАЛ ТҮРС ХУЛД ЗАГАС хилмийн мах ШҮХЭРЛЭГ хилим ХОРОВ Ревельскийн Бамгат загас ШУВУУНЫ шинэ мах ГУРГУУЛ ХӨТҮҮ хүүхдийн гурил «Нэстле» ЦАЦАГТ ХЯРГУУЛ Нугас ТАХИА ШОКОЛАД ГАЛУУ Төрөл бүрийн ГОЙМОН БУДАА САГАДАЙ ХӨЦ... 

	Нэг мэдэхэд эрэгт ирчихсэн байв. Тэд Николаевын гүүрний чигт баруун тийшээ эргэн гантиг чулуун замаар явсаар хашлага нь зэвэрсэн мина хайгч онгоцны хажуугаар гарч гаалийн зогсоол, нэг жижиг хар онгоц, нэг саарал далбаат завийг өнгөрч, «Булууцгай», «Цурхай» гэдэг эгч дүү хоёр шумбагч завины дэргэдүүр гарч, Крузенштерний хөшөө өнгөрч, бас баруун тийш эргэв. Зураачийнх Невийн хажууханд байдаг ажээ. Тэр хоёр «НАСАНД ХҮРЭГЧДИЙГ БИЧИГ ҮСЭГТ СУРГАХ СУРГУУЛЬ 2 ДУГААР ХААЛГАНД» гэсэн бичигтэй сарампай мод хадсан хүнд хаалга онгойлгож өгссөөр хамгийн дээд талын талбайд гарав. Хаалганд нэрийн хуудас хаджээ. Зураач «Николай Николаевич» гэсэн давхар байшингийн нэртэй ажээ. Нэрийн доор «Анималист» гэж бичжээ. Түүнээс доош «Хонх бүү дар, тогшигтун!» гэж харандаагаар бичсэн байв.

	— Анималист гэж юү вэ? Яагаад энэ хүн анималист байдаг билээ? гэж Костяг асуухад Нюта, 

	— Энэ чиний ухаан хүрэх зүйл биш. Түүний анималист байна, уу үгүй юү гэдэг зуруулахаар ирсэн бидэнд хамаагүй гэж ширүүхэн хэлэв.

	Залуухан, туранхай, сайхан хүүхэн хаалга онгойлгож өгөөд тэднийг хоосон гудмаар дагуулан явж нэгэн их том цонхтой цэлгэр тасалгаанд аваачив. Бүтээлэггүй урт ширээ, элэгдэж хуучирсан өргөн диван байлаа. Хананд ан амьтан, шувуудын зураг өлгөжээ. Арслан, ууль. бэгбаатар. бар, чоно, туулай, хулгана, шар шувуу. дорго. муураас гадна Миша ахад олдохгүй байгаа эрхэмсэг, хурц тод өнгөтэй ухаант тоть хүртэл байлаа. Хананд бас нэгэн том цаас өлгөж, дээр нь том хөх үсгээр, 

	БҮХ ЮМТАЙ ХҮН ЮУ Ч ҮГҮЙ ИХ ЮМТАЙ ХҮН БАГА ЮМТАЙ ЮУ Ч ҮГҮЙ ХҮН БҮХ ЮМТАЙ гэж бичжээ.

	Нюта диван дээр ёсорхуу суув. Костя зайдуухан ирмэг дээр нь суув. Нөгөө эмэгтэй тэднийг зүүдлэх мэт алмайран харснаа, инээмсэглэн

	— Хүүхдүүд ээ, Николай гэртээ байхгүй. Нүүр гараа угаадаггүй аймшигт амьтад дуудан аваачсан. Хэрэв та нарыг тэнд очвол, хэзээ ирэхийг чинь хэлэх байлгүй... Охин минь, чамайг түрүүн зурсан байх аа? гэж хэлэв.

	Нюта ялимгүй гомдсон байдалтай, 

	— Тийм ээ, би зуруулж байсан. Энэ амьтан тохирох болов уу, та юу гэж үзэж байна? гээд Костя руу толгой дохив.

	— Энэ амьтан уу? гээд эмэгтэй цагаахнаар аяархан инээснээ

	— Энэ хүү лавтай тохирно гэв.

	— Анималист гэж юу вэ? гэж Костя зориглон асуувал

	— Ан амьтан зурдаг зураачийг хэлдэг юм гэв. Костя Нютагийн өмнөөс гомдож

	— Бид ан амьтан биш шүү дээ! гэв.

	— Одоогоор Николайд хүнд цаг тулгараад байгаа тул заримдаа хүүхдийн сэтгүүлд зориулж хүн зурдаг юм. Нүүр гараа үл угаагчид зарлал бичүүлж, Шанд нь идэх юм өгөхөөр дуудсан юм.

	— Николай Николаевич нүүр гараа угаадаг биз дээ? гэж Костя асуухад, хүүхэн

	— Угаадаг. Юу гэж? гэв.

	— Тэгвэл, нүүр гараа угаадаг байж, яах гэж нүүр гараа үл угаагчдад зураг зурж байгаа юм? гэхэд

	— Энэний үгийг битгий тоогоорой, тэнэг юм асуух дуртай хүүхэд. За бид явах шив дээ гэж Нюта хүүхэнд хэлэв. Гадаа гараад Нюта хэлрүүн:

	 Чи яах гэж тэр хүүхнийг ширтээд байв? Эрэгтэй хүүхэд ахимаг эмэгтэй хүнийг тэгж ширтэх муухай, бас тэгээд хамаагүй юм ярих нь эвгүй... Намайг тэр нүүр гараа угаадаггүй аймшигт нөхөд рүүгээ аваач.

	— Тэд надад хамаагүй. Би Колькатай хамт нэг л удаа тэнд очсон, тэгэхдээ ер удаагүй. Ёстой дургүй хүрсэн. Тийш нь хүн бүрийг ч авдаггүй юм гэж Костяг хэлэхэд Нюта, 

	— Чамайг яг авна! гэв.

	— Авахгүй! Энэ бол томчуулын шашин заслын бүлэг гэж Колькагийн ээж хэлсэн. Насанд хүрээгүй хүүхэд авахыг цагдан сэргийлэхээс хориглосон юм гэнэ билээ. Колька тэнд орох гээд чадаагүй, миний хувьд орох сонирхол алга.

	— Чиний энэ үгэнд маш их баярлаж байна. Тэгэхээр чи усанд их дуртай болж байна аа?

	— Тийм ээ, дуртай! гэж Костя шийдмэг хариулав.

	Костягийн энэ үгэнд үнэний хувь бий ажээ. Тэр нүүр гараа угаах дургүй, ялангуяа өглөө угаадаггүй ч нүүр гараа үл угаагчид шиг ус хүргэхийг эсэргүүцдэггүй, харин ч усанд орох дуртай, нэн ялангуяа гэрт сэрүүн, гадаа хүйтэн тачигнасан өвөл цагт халуун усанд орох дуртай билээ.

	Тэд явсаар Их өргөн чөлөөнд хүрч, баруун тийш эргэн сүүдэрт гэдэс их өлсөх тул наран талыг тувт барьсаар арван нэгдүгээр гудамж өнгөрч явтал Нюта, 

	— Чи бушуухан ажил хийж сая рубль олохгүй бол мөнгө дуусаж, хэзээ ч өрөө төлж чадахгүй болно гэв.

	Костя насан турш хулгайч нэртэй явахыг үл хүсэх тул энэ үгийг сонсоод ихэд айв. Одоохондоо тэр жижигхэн муу оромд амьдарч байгаа ч, бас гайгүй, харин КОНСТАНТИН хэмээх өндөр том цамхагт хулгайч нэртэй орохыг үл хүсэх тул, 

	— Хэзээ ч мөнгө байх болно. Яахаараа дуусдаг юм? гэв.

	— Яах юу байх вэ! Аравдугаар байрны Муся ийм яриа байгааг сонсжээ. Өвөл тийшээ бүх мөнгө хэрэггүй болно гэж профессор тооцоолжээ... Одоо сая, тэрбумаар тоолдог биз дээ? Тэрбумаас цааш хэд байх вэ?

	— Тэрбумаас цааш биллиард. биллиардаас цааш трильярд, трильярдаас цааш биллион, биллионоос цааш трильон. трильоноос нааш квадрильон... гэтэл Нюта өлгөн авч

	— Дараа нь секстильон, дараа нь тамын тоо чөтгөрлион залгана. Тамын тооноос цааш юу ч байхгүй, дан тэг байх болно. Тэгэхэд л бүх мөнгө хэрэггүй болно... Тэгэх нь зүйтэй! Мөнгийг газрын эзэд, хөрөнгөтнүүд гаргасан юм гэв.

	 Тэр үед нягтлан бодох, мөнгөний нярав хэрэггүй болох юм байгаа биз дээ? Аня эгч хаана ажиллах вэ?

	— Аня эгч чинь эмч болж одоогийнхоо байгаа эмнэлэгт ажиллаж чи эгч дээрээ эмчлүүлэхээр очих болно.

	— Эгч сэтгэл мэдрэлийн больницод ажилладаг шүү дээ. Би тэнд яах гэж очих юм?

	— Мэдэхгүй л дээ... Чи сэтгэл мэдрэлийн үрэвсэлтэй ч юм билүү. Чи тэр зураач эгчийг эрүүл биш харцаар харсан даг.

	— Нюта, чи битгий уурла. Би чамаас өөр хэнийг ч харахаа больё гэж Костя хэллээ.

	Тэд Дунд өргөн чөлөөнд хүрч, тэндээсээ явсаар зорьсон газраа хүрч хашаанд орвол жижиг жижиг хавчиг шилэн цонхтой, долгиотсон саарал төмөр дээвэртэй, дотор гаднаасаа доожоо муутай харагдах хоосон агуулахад нүүр гараа үл угаагчдын мөргөлийн дуган байрлажээ. Костя, Нюта хоёр дуганд орж, хамгийн арын суудалд суутал, нүүр гараа үл угаагч хэдэн эмэгтэй, хоёр эрэгтэй эргэн харж, тэдэнтэй зүйрлэх аргагүй цэвэр цэмцгэр Нютаг эгдүүцэн ширтлээ. Тэд нэлээд сайшаалтайгаар Костяг харна. Үнэндээ тэр өнөө өглөө нүүр гараа угаасан хэдий ч тэд өөрсөдтэйгөө төрөл болохыг мэдсэн нь илэрхий.

	Дуган дотор хиртэй даавуу ханхлах боловч дээр нь банз хөндөлдүүлж сандал болгосон хэдэн хоосон хайрцгаас тамхины аятайхан зөөлөн үнэр цоргино. Урд талд зах банзаар хийсэн жижиг тайзан дээр халтар нүүртэй тарган хүн зогсоно. Түүний өмссөн уранхай саарал жанчны цаанаас тийм ч муугүй өмд, элэгдээгүй хүрэн шаахай цухуйж байв. Тэр хүн Гоша хутагт ажээ. Барьцаалан зээлдүүлэх газар үнэлэгчээр ажиллаж байгаад хаагдахаар нь буяны мөр хөөхөөр шийдэж, өөрийгөө хутагтад өргөмжлөн энэ бүлгийг байгуулжээ. Өнөөдөр мөргөлтэй тул бүлгийн бүх гишүүд цугларчээ. Халтар хар нүүртэй эрэгтэй, эмэгтэй хүмүүс өөрсдөө хийсэн вандан дээр сууцгааж, хутагт Гошагийн үгийг сонсоно. Тэнд олонх нь эмэгтэйчүүд байсан боловч Костя тэдний дундаас залуу, аятайхан хүн олж харсангүй. Тэдгээр ахимаг насны, өрвийж сэгсийсэн толгойтой эмэгтэйчүүд цөм Гошаг шүтэн биширч, түүний төлөө гал руу орохоос ч буцахгүй, харин ус руу яасан ч орохгүй улс ажээ. Гоша бол усны заналт дайсан бүлгээ.

	Тайзны захад хана түшүүлсэн хавтгай сарампайг зураач хурц өнгөөр эрээлэн будаж, дуусаж байв. Халуун усны тавцан дээр чармай нүцгэн цэнхэр хүн шилмүүсэн ивүүрээр биеэ баяртайгаар цохиж хэвтээгээр дүрсэлжээ. Тэр хүн ардаа юу байгааг харахгүй сэтгэл хангалуун ууртаа орно. Ард нь улбар шар, хэлхээ ясан эрлэгийн элч зогсоод, баруун гартаа хар хутга, зүүн гартаа «ӨӨДГҮЙ АМЬТАН ЧИ УСАНД ОРЖ ӨӨРИЙГӨӨ АЛЖ БАЙГААГАА УХААРАН МЭД!» гэсэн бичигтэй хиур барьжээ.

	Бүх юмыг маш сайн зурсан боловч, усанд орж байгаа хүний нүүр нэг л нохойных шиг, эрлэгийн элчийн гавал морины толгойтой төстэй санагдсан тул эрж яваа зураач нь энд байгааг Костя даруй мэдсэн боловч Гоша хутагтыг лүндэн буулгаж байхад тийш шууд очих эвгүй байв.

	— Нүүр гараа үл угаагч анд нөхөд өө! Ус хүргэлгүй урт наслах тухай яриагаа үргэлжлүүлье. Миний биечлэн мэдэх Есүс Христос юуны учир Генисарет нуурын усны мандлаар явсан бэ? Тэр яах гэж энэ ид шидийг үзүүлэв? гэж та нараас асууя. Усанд норохгүй гэж л тэгсэн хэрэг шүү дээ! Есүс Христос урт наслахыг хүсэж, усыг эсэргүүцдэг байсан билээ! Хэсүүлчид. говь цөлийнхний урт насалдгийн учир юу вэ гэвэл алс бөглүү газар угаал хийхгүй байх аз завшаан тэдэнд заяажээ! Хүн угаал хийснээр биед хэрэгтэй бодис болон сүнс сүлд нь арилж, бие сэтгэл суларна. Бурхан ер угаал хийдэггүйн учир, үүрд мөнх оршдог! гэж Гоша аялаг сайхан хоолойгоор уянгалуулан өгүүлснээ гэнэт цовхрон үсэрч, 

	 

	Саванг чөтгөр бүтээжээ Бүтээжээ Бүтээжээ

	Сая сая хүнийг баллажээ! Баллажээ! Баллажээ! 

	Савангүй бид амьдарна! Амьдарна! Амьдарна! 

	Өөдгүй чөтгөрийг зовооно!

	Энэ үнэн үү, худал уу?

	 

	гэж дуулсанд, халтар амьтад нь хөлөө дэвслэн, суудал дээрээ ганхан, 

	 

	Бодит үнэн! Үнэн! Үнэн! Үнэн! 

	Бурхны үнэн! Үнэн Үнэн! Үнэн! 

	Бурхны үнэн! Үнэн Үнэн! Үнэн!

	 

	гэж хариу дууллаа.

	Тэд эхний үгийг тод хэлж, цаашид вааглах мэт болов. Гоша ус бол хор гэсэн утгатай шинэ бадаг эхэлж, халтрууд нь дахилтыг хүчтэй түрэн зарим нь босон харайж, бүжиглэв. Нэгэн газар хайрцгийн банз унаж, пинд шуугиан, хөгжөөн өрнөлөө.

	Тэр хооронд зураач хана даган хажуугаараа явсаар ирж. Нюта Костя хоёрыг гадаа дагуулан гараад

	— Та хоёр маргааш өглөө арван цагт манайд оч. Энэ хүүхэд зурахад тохирно. За одоо та нар явж үз, энэ муухай үүрэнд удаад юу хийх вэ гэв. Тэр энэ нүүр гараа үл угаагчдын үүрэнд байхад нь ирсэнд санаа зовсон бололтой байв.

	Костя, Нютагаас шатан дээр салж хаалгаа ердийн түлхүүр, франц түлхүүр хоёроор онгойлгон оров. Эгч нь ажлаасаа ирээгүй, Который бас гэртээ байхгүй байв. Нэг л нууцлаг нам гүм. Хатсан зүймэл шал хөл доор чахран ховхорно. Бүх хаалга, цонхыг цэлийтэл нээж, өвөл угтаж өрөө тасалгаануудаа бүлээцүүлж байгаа нь энэ ажээ. Костя нэг дэх, хоёр дахь, гурав дахь хоосон өрөөнд орж, дараа нь хамгийн том өрөөнд орлоо. Энэ өрөөний бүх мебель эдлэлийг уржнан өвөл түлж, ганц босоо толь, дицэдсэн бөөрөнхий бөмбөлөгтэй төмөр ор үлдсэн учир энд маш уужим ажээ. Аня эгчийнх нь гудас гандахаас хамгаалж дэвссэн ноднин, уржнангийн хэдэн давхар шар сонин доор нь ямар нэгэн хавтгай амьтан амьсгалан хэвтэх мэт зөөлөн гүвэлзэнэ.

	— Салхи чи намайг айлгахгүй! гэж Костя хэлээд ор луу тулан очиж, аль таарсан газраас чангаар уншлаа.

	... Түлшийг шавхан дайчлах. — ХҮҮХДИЙГ ҮНЭ ТӨЛБӨРГҮЙ ХООЛЛОХ ТУХАЙ ХУУЛЬ. — Чиргүүл онгоцны хадаас тушаах. — САВАН ОЛГОХ.— ӨДӨӨН ХАТГАЛГЫГ УРЬДЧИЛАН АНХААРУУЛАГТУН.

	— Сэргийлэгч эмэгтэй Прасковия Луссыг оршуулав. ~ ЯМБУРГИЙН ФРОНТООС. — Бүх зиндааны насанд хүрэгчдэд 1 фунт давсалсан адууны мах, 1 фунт байцаа, хүүхдэд 1/2 фунт дэвтээсэн интоор, 1/2 фунт утсан хиам, 1/2 фунт цөцгий олгоно. Мажестикт «Хаягдсан хүүхэд» хөдөлмөрийн ордонд «Хайр сэтгэлийн төлөө яахаас ч буцахгүй», Улаан туяад. «Өшөө хорслын шуурган дунд», —БУЛЧИН ЗАДРАХ ТАХАЛТАЙ ТЭМЦЭХ НЬ. АЙМШИГТ ЗОЧИН ХҮЛЭЭСЭН НЬ. — Солейльд «Хайр сэтгэл, үхэл хагацал». — ХААЛГАНЫ ДЭРГЭД ХАРУУЛ СОЛИГДОХГҮЙ. — Аэропланууд дахиад Кронштадтыг дайрав. — Ямбургийн чиглэлд Улаан тосгон, Гатчинаас баруунтаагуур тулалдаан болж байна.

	— Энэ оны арван хоёр сарын 1-нээс төмөр замын вагоны зэрэг устана. — ПЕТРОГРАД 1879 ОНООС 1901 ОНД ХҮЧЭЭ ДАЙЧИЛЖ БАЙНА. — ... Папууд анхандаа Ксенья Блаженнаягийн шарилын загалмайд мөнгө хуримтлуулах сав хадаж, дараа нь дуган бариулав... 

	Костяг уншиж байхад сонин хөдөлсөнгүй, харин дуугарахаа больж, орноос холдмогц дахиад л тэнд амьтан амьсгалж эхлэв. Костя гадаа гарахыг ихэд хүсэвч одоо гарч болохгүй, эндээ байх хэрэгтэйг мэдэж байлаа.

	— Энэ муу тэнэг салхи намайг айлгахгүй! Би юу хүссэнээ хийнэ! гэж хашхираад, 

	 

	Хөл нь шархтай 

	Хөөрхий усан цэрэг 

	Борцолсон загас 

	Борлуулах гэв 

	Торхон дээр сууна 

	Том томоор нулимс дусална 

	Хатсан загасыг авах хүнгүй. 

	Хайхрамжгүй гүн барилан үзнэ

	 

	гэж дуулахад хоосон тасалгаанд дуу нь бөглүү, бадрангуй сонстож, цуурай нь булангаас булан мөргөж хөөрөн үсэрч, ямар нэг үл үзэгдэх амьтны жигүүр шүр гэв үү гэмээр хэдэн хавтгай цагаан будаг дээрээс ховхрон уналаа.

	Костя цонхоор гадагшаа харав. Гадаа нартай саруулхан, эл хул ажээ. Гандсан цэрэг цамцтай хүний түлхэн яваа гар тэрэг чулуун зам дээгүүр түрчигнэн, явган хүний замаар далдуу модны хальсан ууттай эмгэн аажимхан алхах нь бүх юм хуучин янзаараа. Костя эргэн харвал сонины цаас салхинд сэвэлзэн хөдөлж байлаа..

	Тэр айсаар явж Которыйн өрөөнд ортол. Мамай гэдэг саарал муур хүрэн хилэн диван дээрээс үсрэн ирж. шөргөөн эрхлэв. Яс арьс болсон туранхай, дорой энэ муурыг өнгөрсөн жил Миша ах олж ирж, хоол хүнсний хямралыг хайхралгүй тэжээжээ. Миша ах хэлэлцэн тохирсон ёсоор Мамайг тавдугаар гудамжинд байдаг хоршооллын гурилын дэлгүүрт үхэр оготно бариулахаар шөнө бүр өгдөг бөгөөд үхэр оготныг иддэггүй ч барьж өгдгийн шанд худалдагч нар муурыг хооллоно. Мамай бүр хүн шиг ажилчдын нэрсийн жагсаалтад орж, хангамжид багтжээ.

	Которыйн өрөөнд эмх замбараа муутай ажээ. Нэгэн царай муутай, шалдан шахуу эгчийн зураг диваны ард далиу хадаж, ширмэн пийшин дээр тамхины иш, түлэнхий давуу хөглөрнө. Цонхны тавиур, диван, сандал, ер хааяагүй ном хөглөрнө. Аня эгч нь муу юм нь тархинаас гарч, сайн нь үлдэнэ хэмээн юу ч хамаагүй уншихыг зөвшөөрснөөр Костя тэдгээр номыг аль хэдийн уншиж дуусгажээ. Которыйд онц сонирхолтой аялал жуулчлал, ан амьтан, дайн тулалдаантай ном ер байхгүй, хааяа нэг халз тулалдаантай номоос бусад нь хайр дурлалын ном байв. Сандал дээрээс «Парисын шөнийн нууц» гэсэн зузаан ном авч, дундаас нь нээвэл «... Залуу куртизан3 бүсгүйн тансаг сайхан биеийн галбирыг гэрийн хувцасны нимгэн даавуу далдалж чадсангүй. Маркиз де-Лонж барьц алдсанаа мэдэж байлаа...” гэж байв. Алдвал алдаж л бай! Костя номыг хамхиад, бичгийн том машин тавьсан ширээ рүү очив.

	Ширээн дээр эмх цэгцтэй ажээ. Цэвэр цаасыг тэвхийтэл давхарлан хортой цаасыг хөх хавтсанд хийж торгон туузаар боожээ. Хажууд нь дайнаас өмнөх үеийн хар хулдаасан хавтастай зузаан дэвтэр байна. Тэр дэвтэрт Миша ах нэрийг нь зээлдэн ирээдүйг хэлдэг алдарт хүмүүсийн нэрсийг цагаан толгойн үсгийн дарааллаар бичжээ. Алдартнууд маш олон, нэрсийн жагсаалт ч цаг ямагт нэмэгдсээр ажээ. Костяг хүсвэл ажиллаг гэж машины хажууд хэдэн хуудас бичиг бэлтгэн тавьжээ. Костя машинаар юм цохидог болоод жил шахаж байв. Үнэндээ тэр гуравхан хуруугаар цохих боловч сүрхий хурдан цохино. Аня эгч нь сурсан юм хэрэг болно гэж машинаар юм бичихэд нь нааштай хандах боловч мэргэний үгсийг үл таашаана.

	Костя машины хар төмөр гэрийг авч, диван дээрээс дэр авчран ажиллахад эвтэй гэж сандал дээр тавих хооронд Мамай ширээн дээр гарч, Миша ах машины тосгүй учир байсхийгээд л загасны тосоор тосолдгоос машины хөшүүргийг долоож эхлэв. Костя муурыг хөөгөөд юуны өмнө Нютад зориулан зохиосон өөрийнхөө мэргэний үгийг эхлэн ганц хувиар цохиж, дараа нь Которыйн тэмдэглэлээс

	 

	«Чамайг хувь заяа чинь эрхлүүлж, амьдрал чинь жаргалтай сайхан байх болно. Чи зөөлөн чихэр хүлхэж, Остендийн хясаа захиалан «Титмийн титэм» навчин тамхи татаж, «Мартель» шарз ууна. Чи урт наслах боловч, ойрмогхон хувь тавилангийн утсыг тасар татан хаях матрын шүднээс ай. Иймээс эрх ямбатны нөмрөгөө нарсан гэрээр сольж, 4 дүгээр чиглэлийн трамвайн эцсийн буудлын тэнд нойрсоход бэлэн бай. Күнз»

	 

	гэсэн эхний үгийг дөрвөн хувь машиндаж, дараа нь Линкольн, Лукулл, Карамзин, Оливер Кромвель, Венера Милосская, Реомюр нарын нэртэй зургаан бичиг цохиж ширээн дээр тараан тавиад, өөрийн гараар хийсэн зүйлийг сэтгэл ханамжтай харахад ганц ч алдаа мадаггүй, мөр нь тэгшхэн, жигдхэн харагдаж байв. Машинаар цохисон мэргэний үгс бараг л баримтат баталгаатай юм шиг харагддаг ажээ. Харин цөмөөрөө оршуулгын газраар төгсдөг нь урамгүй. Энэ ч буйртайг харуулахад зайлшгүй хэрэгтэй зүйл. Миша ах юу бичихээ мэднэ. Хэрэв дандаа сайн юм бичвэл, хүмүүс итгэхгүй болно.

	Гэхдээ Нютад зориулж өөрийн нь зохиосон, Калигула хэмээх гарын үсэгтэй үг хамгийн их сэтгэлд нийцэж байв. Үдэш цөмөөрөө цугларч, үүдний өрөөнд бэхлэлтээ барих цаг болоход Калигула гэж ямар хүн байсныг Миша ахаас асуувал, 

	— Ромын эзэн хаан байсан юм. «Үзэн ядвал ядаг, гагцхүү айцгааж байвал болох нь тэр» гэж Который хариулаад, үүд рүү авдраа түлхэв.

	— Тэр чинь сенатад морио оруулсан хүн гэж Аня эгч авдрыг шилээвэр, шүхрийн тавиур хоёроор хөшүүрдэнгээ хэлэв.

	— Тэр ухаантай байсан уу? гэж Костя авдар луу сандал түлхэнгээ асуувал.

	— Тэр гэж хэн бэ? Чи Калигулыг асууж байна уу. морийг нь асууж байна уу гэж Аня эгч сандал дээр зэс уур тавих зуураа уцаарлав.

	— Морь магад ухаантай байсан биз гэж Миша ах хэлэв.

	— Калигула сайн хүн үү?

	— Ай хөөрхий, морио сенатад оруулсан хүн сайн байж таарах уу! Чи морьтой байсан бол морио гимназид, өөрөөр хэлбэл сургуульд нийтийн хурал болж байхад нь хөтлөн орох байсан уу? Сайн бод! Үүдээ түгжсэн билүү. Михаил Васильевич? гэж Аня эгч өгүүлэв, 

	Который санасангүй. Бэхлэлтийг нийтийн хүчээр буулгаж. гадна хаалга түгжээтэйг үзэж, дахин юм овоолж дараад, цөм галын өрөөнд орж, арын хаалгыг шалгав. Тэнд өглөө авдаггүй байнгын бэхлэлт байдаг билээ.

	Аня эгч бүх юм зүй ёсоороо байгааг мэдэж:

	— Бурхан өршөө, одоо санаа амар унтаж болно. Өчигдөр Арван гуравдугаар гудамжинд том дээрэм гарсныг би дууллаа. Орцны жижүүрийг алж, байрыг эвдлэн оржээ. Эргүүл очиход дээрэмчид буудалцаж, цонхоор гранат шидэж байжээ. Долоон хүн алагдаж, гурван хүн шархадсан гэнэ гэж ярив.

	Который орой болгон Аня эгчийн иймэрхүү тойм мэдээг сонсож сурсан тул энэ мэдээг тайван сонсоод, сайхан нойрсохыг ерөөж, өрөө рүүгээ явлаа. Аня эгч унтахын өмнө нүүр гарыг нь угаалгах гэж Костяг угаалгын өрөө рүү явуулав. Угаалгын өрөөнд үдэш орой байтугай, өдөр ганцаар байхад эвгүй, цонх байхгүй, ганц нүүрсэн дэнлүү бүдэг бадаг гэрэлтүүлнэ. Халуун зун ч гэсэн энд чийгтэй, хүйтэн байх агаад хэдэн жилийн өмнө нэгэн өглөө эмэг ээж гараа угаахаар яваад энд шалан дээр нас барчихсан хэвтэж байсан юм. Энэ явдал эмээгийн бага хүү Сашаг алагдсан тухай мэдээ фронтоос ирснээс хоёр хоногийн хойно болж билээ. Костя яаравч, чихнийхээ арыг хүртэл сайтар угаав. Гэвч үүгээр Костя бүр шударга шулуун болчихсон хэрэг биш билээ. Тэр ингэж сайн угаасан юм чинь маргааш өглөө угаахгүй байхад болно гэж дотроо бодож, тархинд нь Гоша хутагтын дууны үг эргэлдэнэ:

	 

	Усыг чөтгөр бүтээжээ, бүтээжээ, бүтээжээ 

	Уй гашуудлын үүдийг нээжээ, нээжээ, нээжээ!

	 

	Костя орондоо орж авга эгчийгээ удтал сампин тачигнуулж, олон сая, тэрбум мөнгө бодож суухад нь нөгөө сая рубль олох чинь юу болж байна гэж асуугаасай гэж хүлээвч, эгч нь дуугарсангүйд, тэсэж чадалгүй зураачаар өөрийгөө зуруулах нь хөлс гаргасан ажил мөн үү, биш үү? гэж асуулаа. Хөлс биеийн хүчний ажил хийхэд гардаг боловч оюуны ажил хийхэд нүдэнд үзэгдэхгүй хөлс гардаг. Жишээ нь, чи өөртөө эвгүй ч бусдад хэрэгтэй юм хийхэд тийм хөлс гарна гэж хариулав.

	Өглөө гадна хаалга нүдэх чимээгээр Костя сэрж, үүдний өрөөнд гүйн орвол авга эгч Который ах хоёр нь аль хэдийн явж бэхлэлтийг авчээ. Костя хэн хаалга нүдэж байгааг асуухаа мартаж, хаалга тайлбал аз болоход дээрэмчид биш ажээ. Хоршооллын дэлгүүрийн нэг эгч Мамай муурыг авчирч, «Найман том оготно барьсан шүү» гэж их л хүндэтгэлтэйгээр хэлэв. Костя хөлс гарган ажилласан муураа Миша ахын өрөөнд аваачиж тавьсанд хөдөлмөрч муур диван дээр маадайн тэрийж хэвтлээ.

	Костяг агшаасан сэвэг идэж дуусах үед дахин хүн хаалга цохиж, Нюта ирэв. Тэр

	— Зураачийнх руу очъё. Шинэ мэргэний үг байна уу? гэв.

	— Байна. Май, үүнийг ав.

	Нюта чанга уншаад

	— Маш сайн болж, би ийм мэргэн үгтэй болох гэж аль эртээс хүссэн юм... Калигула гэж хэн бэ? гэж хэллээ.

	— Ромын эзэн хаадын нэг. Түүний морь нь сүрхий ухаантай байсан тул нийтийн хуралд эзэнтэйгээ хамт очдог байжээ. Энэ Калигула бол Вильгельм, хоёрдугаар Николайтай зүйрлэхгүй лут хүн!

	Энэ удаа давхар байшингийн нэрт зураач гэртээ байж, харин Нютагийн сэтгэлд нийцээгүй нөгөө эхнэр нь алга байв. Зураач үүд рүү сандал дөхүүлж, Нютаг сандлын түшлэг дээр гарыг нь тавиулан зогсоогоод, өөрөө диван дээр сууж, охиныг том дэвтэрт зурж эхэллээ.

	Костя зураачийн хажууханд суугаад, эржгэр цаасан дээр Нютагийн дүр улам бүр тодрон байхыг харж байлаа. Энэ дүр бол толинд туссан шиг биш, Нютагүйгээр байж чадах дүр байлаа. Цаасан дээрх Нюта бол одоогийн Нюта биш, өчигдрийнх ч биш, харин байдаг л тэр янзаараа байв. Хэдийгээр нүүр нь муурархуу болсон боловч үүнээс болж муудсангүй.

	Тэгтэл зураач энэ зургийг голж, дахин шинээр зурж эхлэв. Костяг хараад байхаар нь харуулахгүй гэж түүнд одоогоор зураг тавиагүй хүүхдийн сэтгүүл өгч энэ бол сэтгүүл арай биш, сэтгүүлийн боолт гэж тайлбарлаад нэгэн бичиггүй зууван дугуйг зааж энд Нютаг хэвлэнэ, тэр цулгүй дөрвөлжинд чамайг хэвлэнэ гэж хэллээ.

	Сэтгүүл гучин гуравдугаар талаас шууд эхэлж, 

	 

	Аварга могой та нар хаашаа яарна вэ? 

	Альхан тийшээ та нар яарна вэ?

	Аварга могой та нар Виндаваас цаашилж болохгүй! 

	Замдаа нүгэл битгий хийгээрэй, захидал бичээрэй?

	 

	гэж бичжээ.

	Энэ аварга могойнууд Нютад ч хамаагүй, Костяд ч хамаагүй тул цааш нь эргүүлбэл, бага насандаа толгой руугаа моринд өшиглүүлж, мэдрэл муудсан Васютка хүүгийн тухай өгүүллэг байв. Эх нь хүүг арван хоёр нас хүрэхэд хөдөөгөөс хотод авчирч эмч домчид үзүүлэхэд зүрхэлж эмчлэх хүн олдохгүй байтал, алдарт профессор Тавридин найдлага арай тасраагүй байна гээд хүүг гэртээ аваачжээ. Профессор Танюша гэдэг сэргэлэн охинтой юм санжээ. Тэгтэл Танюша улаан эсэргэнээр өвдөж, удтал хөл хорьсон тул Васютка охиныг санаж, хоол унднаас гарчээ. Охиныг эдгэрэхэд Васюткагийн ухаан засарч, «Үзэсгэлэнт Танюшаг хармагц ухаан муут хүүгийн цонхигор царайд инээмсэглэл тодорч, хүн болсоор анх удаа тэр ухаалгаар инээмсэглэв! «Миний бодсон зөв байжээ! Ухааны оч бүрэн унтраагүй байжээ! Васютка сэтгэдэг болох найдлага байна!» гэж дуу алдан өгүүлснээр өгүүллэг төгсөв. Костя жаал хүүг тэнэгдүүхэн хэвээрээ үлдсэн нь лавтай гэж бодохоос, Васютка болж зуруулахад гомдолтой байв. Гэвч энэ бол сэтгэхүйн хөлс гаргасан ёстой ажил мөн!

	Зураач Нютагийн хөргийг зурж дуусаад, Костяг сандалд суулгаж, хөдөлж болохгүй гэв. Зураач удаан зурав. Том цонхоор нар шарж, халуун болоход Костя оюуны биш, ёстой жинхэнэ хөлс гарч эхэлсэнд, сая рублийг цэвэр хөдөлмөрөөрөө олно гэхээс баярлаж, хөдлөхгүйг хичээн, 

	 

	БҮХ ЮМТАЙ ХҮН ЮУ Ч ҮГҮЙ 

	ИХ ЮМТАЙ ХҮН БАГА ЮМТАЙ 

	ЮУ Ч ҮГҮЙ ХҮН БҮХ ЮМТАЙ

	 

	гэж бичсэн ханыг нүд салгахгүй ширтэн суулаа.

	Костя зураачид зураг зурдагт нь, түүнээс ч илүү давхар байшингийн нэртэйд нь атаархав. Аавыг нь Алексей гэдэг болохоор Костя хэзээ ч давхар нэртэй болохгүй. Костя алдарт жуулчин болж юу магад, эсвэл муугаар ч алдаршихыг хэн байГ гэх вэ, гэлээ ч насан турш дан байшин нэртэй явах болно. Хэдийгээр том болоод далайн зам заагч цамхагтай төстэй өндөр дугуй цамхагт орох боловч, ганцхан цамхаг байх болно. Харин хүүтэй болохоороо хүүдээ Константин гэж нэр өгнө. Хүү нь том болоод Константин Константинович болж нэг нь нэгэн дээрээ залгагдсан том цамхагт амьдрах болно. Мөн ч атаархмаар юм болно доо... 

	Зураач зурж дуусав. Костятай тун адилхан болжээ. Гагцхүү нүд, хамар нь ялимгүй гахайн торойг санагдуулам болсон ч зураач дөрвөн хэмхдэг амуун бин, дийзтэй олсны тос авчирч, хүүхдүүдийг ид гэснийг ч хэлэх үү, Костя торойтой адилхан зурсанд гомдсонгүй. Костя, Нюта хоёр бинг тосонд дүрж, амтархан идлээ. Тэгээд Николай Николаевич тэднийг явахад дахиад ирсний хэрэггүй гээд, хүн тус бүрд нэжгээд башинга загас өглөө.

	Костя гадаа гараад Нютад хэлрүүн:

	— Би мөнгө өгөх юм бодлоо, 

	— Би ч бас тэгж бодсон... Гэхдээ чиний загас нэг саяас ер багагүй. Чи наад загасаа цэвэр хөдөлмөрөөрөө, ямар ч ов мэхгүй олсон шүү дээ.

	— Аня эгчид сая рубль хэрэгтэйгээс биш, загас хэрэггүй. Хүүеэ загасаа зах дээр зарвал ямар вэ? гэж Костя хэлэхэд, Нюта, 

	— Болохгүй, тэгвэл шударга бус хэрэг, хүнсний зүйлийг дамлан худалдсан хэрэг болно. «Өрөм хамсан дамчныг өршөөж болохгүй» гэдгийг чи мэднэ шүү дээ. Иймд чи дахин хөдөлмөрлөж сая рубль олох хэрэгтэй гэв.

	Тэр хоёр Невийн эрэгт очвол «Ардын зориг» гэдэг эмнэлгийн том онгоц ус руу буудаг шатны хажууханд баруун талаараа хажуулдан хэвтэнэ. Энэ онгоц анхнаасаа их хазгай хийгдсэн байсны дээр, өнгөрсөн жил багийнхны нэг нь тэнцүүлэгч савны усыг эндүүрэн асгачихсанаас болж хөмөрчээ. Хүмүүсийн ярих нь, энэ сүйрлийн үеэр багийнхны заримыг аварч чадаагүй ажээ.

	Хөлөг онгоц унтаж амраад, нойроо ханахаар босож, Невийн гол дунд очиж, далайд гарах гэж байгаа мэт эрэг дэрлэн хэвтэнэ. Хашлаганы цагаан будаг нь хар саарал болоод, усны шугамаас дооших улаан шаргал хондын цаанаас хэдийнээ зэв цухуйжээ. Цонхны бүх шилийг авчээ.

	Костя Нюта хоёр хуурай газраас онгоцны хэрсэн дээр гарч, тэндээсээ хажуу хашлаганд нь гарав. Хошууны талаас хашхирах, чарлах, ус цалгилах дуу сонстоно. Тэнд хөвгүүд усанд орж байлаа. Харин энд, онгоцны хитгийн ойролцоо хүн амьтангүй ажээ. Хоёул цонхны дэргэд, эржгэр бүлээн төмөр дээр зэрэгцэн суугаад харахад эндээс нөгөө эрэгт орших онгоц засварын улаан байшин, усан дээрх Спасын сүм, үйлдвэрийн утаагүй улаан яндан илхэн үзэгдэнэ. Энэ эрэгт Балтын заводын зогсоолын хананд, барьж дуусаагүй саарал онгоц аргамжаатай зогсох бөгөөд хуурай газар, онгоц нэг үргэлж юм харагдана. Невийн адагт «Алтан гадас» гэдэг хажуугаараа хоёр алтан зураастай зэгэл хар өнгөтэй, хааны хуучин дарвуулт онгоц зогсоно.

	Хоёул өөр өөрсдийн загасаа гаргаж онгоц руу цохин, хайрсыг нь хялбархан салгаж идэв. Үнэхээр амттай сайхан загас ажээ. Хайрсны тасархай, ясыг нь чийг татан буй цонх руу шидлэв. Сүйрсэн онгоцны хагас харанхуй хөндий дотроос орны пүршний тасархай, юуных нь юм нэг тахир төмөр харагдаж, түүнээс доош ганцхан нугасан дээр тогтож буй сарампай хаалга харагдана. Түүнээс доош хөдөлгөөнгүй тогтуухан ус харлана.

	Тэд загасаа идэж дуусаад ирмэгт тулан очиж, хашлаганы шонгоос барьж суухад, тавцан хөл доороос нь эгц доошилж, тэртээ доор улаан загалмайтай уурын яндангийн тал нь Невийн усан дотор харагдана. Зөөлөн давлагаа янданг ороон авснаа, уйтгартайгаар эрсэн юмаа олоогүй мэт гэдрэг буцна. Тавцан замагт баригджээ. Тэгтэл Нюта, Нина Сергеевнагийн заасан нэгэн дуу дууллаа:

	 

	Ах дүү хоёр хилэм 

	Амгалан мөрнөөр хөвж явтал 

	Алтан завьтай гоолиг гутаарь 

	Амдаж тэдэнтэй уулзжээ

	 

	Дууны хариуд Кронштадтаас яваа «Нөхөр Аммерман» гэдэг суудлын жижиг онгоц хэн нэгнийг дуудах мэт яндангаа удтал дуугарган мөрний голд ганцаар хөвөн явлаа. Бусад бүх хөлөг онгоц эргийн дэргэд зогсоно.

	Костяг гэртээ ирэхэд авга эгч нь, шөнө эмнэлгийн хамгаалалтын жижүүртэй учир оройн найман цаг хүртэл амрахаар ажлаасаа эрт ирсэн байв. Ухаан муут Васюткийн оронд зуруулснаа Костяг ярихад, Аня эгч чухамхүү энэ өгүүллэгтэй холбогдон сэтгүүлд дүүгийнх нь зураг гарна гэхээс бага зэрэг дурамжхан байвч, үнэнч шударгаар хөдөлмөрлөх гэсэн анхных нь оролдлогод баярлаж, санасандаа хүрэх хэрэгтэй, тэгвэл хулгайч болсон гэж аавд чинь бичихгүй гэв.

	Энэ үеэр бүх хүүхдүүд, магадгүй Нюта ч гэсэн гадаа байх цаг тул Костя гадаа гарахаар завдтал авга эгч нь гэнэт, 

	— Чи өнөөдөр ямар өдөр гэдгийг мартаа юу? гэв.

	— Өнөөдөр баасан гариг гэж Костя хариулав.

	— Чухамдаа баасан гариг, маргааш бямбад чи халуун усанд явж орно. Харин өнөөдөр баасан гариг, керосины өдөр гэж Аня эгч хэлээд, ханын шүүгээ нээж, дотроос нь шилтэй керосин гарган, ариун цэврийн ширээн дээрээс «Пармын нил цэцэг» гэдэг үнэртэй усны хоосон шил авч, эрдэнэ шиг тэр шингэнээс хичээнгүйлэн хийв.

	Тэр жил керосиныг бага хэмжээгээр хааяа нэг картаар өгдөг байсан тул Аня эгч нь цай халаахад биш, эрүүл ахуйн зорилгоор хэрэглэж, Костягийн толгой бөөстсөн цагаас эхлэн үсийг нь хусаж, усанд орохынх нь урьд өдөр бүр толгойг нь керосиноор шавшдаг байлаа.

	Шилээ дүүргэж, шүршүүр хийгээд Костяг сандал дээр суулган жижиг резин шахуургыг шахан нөгөө шахуурга нь амьтан руу үсрэх гэж буй аварга могойн толгой шиг цүндийж, төмөр гуурсаар керосин зэвүүн муухай шуугин гарч шүршив. Аня эгч Костягийн толгойг керосиноор сайн шавшиж хуйханд нь шингээгээд, одоо чөлөөтэй байж болно гэв.

	Гадаа гарна гэж санахын ч аргагүй байхад юуны чинь чөлөөтэй байх вэ! Керосины үнэр тийм муухай биш ч гэсэн, Костя керосиноор шавшуулах болсон шалтгаанаасаа маш их зовж, юуны өмнө Нютатай, дараа нь Киркатай, ер нь тэгээд байшингийнхаа бүх хөвгүүд. охидтой уулзахаас айж байлаа. Костяг анх керосиноор шавшуулчхаад гартал арван дөрвөн тоотод суудаг Кирка охин керосин толгойт гэж шоолж билээ. Аз болоход тэр үеэр Нюта ойр байсангүй. Түүнээс хойш Костя хоёр хоног гэрээс гаралгүй байж, нөгөө хоч газар авсангүй мартагджээ. Харин Кирка ганцаар керосин толгойт гэж шоолсоор байлаа. Алсдаа энэ Кирка өөдлөхгүй гэж бодохоос Костягийн сэтгэл тайвширна, Одоо энэ охин лютерийн шашны сүм шиг сайхан том байшинд суугаа ч томроод ердөө л Кира болох бөгөөд энэ нь зэвэрсэн төмөр дээвэртэй жирийн нэг жижигхэн байшин билээ. Тэгвэл Костя том болохоороо Константин болж өндөр дугуй цамхагт шилжин суурьшиж цамхгаас өмгөр муу байшинг басамжлан харна. Картаар дэвтээсэн хар чавга өгөх өдөр өндөр цамхагтаа чавга идэж, дээрээс нь өмгөр байшингийнх нь төмөр дээврийг тачигнатал чавганы яс шидэхэд, Кира шар нь буцалж «Яах гэж керосин толгойт гэж хочилдог байв аа!» гэж бодно доо.

	Ингээд нэгэнт гадагш гарч болохгүй тул машинаар юм цохихоор Которыйн өрөөнд очив. Ширээн дээр нэлээд хэдэн алдартай хүмүүсийн өмнөөс бичсэн мэргэний үг байхаар нь авч, Боборыкин, Колумб, Коперник, он дараалсан бичиг зохиогч Пимений мэргэн үгийг бичиж, «... иймд хувь тавилангийн аянган цохилт ирэх мөчийг хүлээж. Митрофаньевын оршуулгын газарт хагацлын үг уншуулахад бэлтгэ» хэмээн Песталоцийн үгийг дуустал авга эгч нь орж ирээд, 

	— Михаил Васильевич өнөө шөнө гэртээ ирэхгүй, айлд очно гэснийг мартчих шахаж. Би Нина Сергеевнад эртүүдийнх шиг чамайг гэртээ хонуулаач гэж хэлье гэв.

	Сарын өмнө Аня эгч шөнө жижүүрлэж, Который бас айлд очсон тул Костяг Нютагийн хоосон өрөөнд хонуулжээ. Тэгэхэд керосины өдөр таараагүй билээ!

	— Эгч ээ, би гэртээ хоноё. Надад санаа зовсны хэрэггүй гэж Костя шийдмэг хэлэв.

	— За яах вэ, байрандаа ганцаар хононо гэдэг амьдралд хэрэгтэй ч байж болох юм... Харин чи хаалгаа юмаар сайн даруулж чадах уу?

	— Чадалгүй яах вэ?

	— Хэрэв дээрэмчид хаалга эвдвэл цонх руу очиж, жижүүр дуудаарай. Өглөө пийшин дээр цай чанахдаа, бурхан минь гал бүү гаргачхаарай. Өчигдөр боомтод гурван давхар байшин шатаж, таван хүн нас барсан гэж дуулдсан гэв.

	 

	* * *

	 

	Авга эгч нь жижүүртээ явж, Который арван цагийн үед нэг юм гэртээ ирэхдээ, мэргэн үгтэй хайрцгаа үүдний өрөөний авдар дээр тавиад, 

	 

	Эмнэлгийн сувилагч бүсгүй 

	Уйтгартайяа, уйтгартайяа 

	Энгүүн ариун дурлал минь 

	Урамгүйеэ, урамгүйеэ...

	 

	гэж дуулсаар өрөө рүүгээ явахад нь гудмаар архины эхүүн үнэр ханхийж байв. Миша гуай нанчид хүртжээ. Хааяа нэг нанчид хүртэхээрээ заавал дуулдаг зантай билээ.

	Костяг ороход Который сахлаа хусаж байлаа. Тэр маш сурмаг хусах боловч ганц гартай учир нүүрнийхээ арьсыг тэнийлгэж татаж чадахгүй, нүүрээ үрчигнүүлэх тул сахлаа авч байхад нь хүн байхад дургүй. Харин энэ удаа их сайхан зантай байсан тул Костяг өрөөнөөсөө хөөсөнгүй. Мэргэний үгсийг сайн цохисон байна. Гэхдээ удахгүй энэ амьдралаа орхиж магадгүй! Фронтын найз минь уулзаж, намайг бага дарга нарын курст зааварлагчаар авна гэсэн. Жагсаал сайн мэдэх хүн, Улаан армид хэрэгтэй, хүнд юм заахад хоёр гартай байх албагүй гэж тэр үгээ төгсгөв.

	Энэ үеэр гадна хаалгыг цохих сонстов. Хоршооллын дэлгүүрийн шөнийн манаанд гарсан авгай муур авахаар ирж байгаа нь энэ.

	— Дэлгүүрийн авгайд Мамайг өвдсөн гэж хэл. Халдварт өвчнөөр өвдсөн гэж хэл хэмээн Который хэлэв.

	Костя үүдэнд очиж муур өвдсөн гэж манаач авгайд хэлээд буцаж ирэхэд

	— Оготноос хол амарч хоног. Унтахаасаа өмнө тэр тавагт зарам хийж муурт өг. Шөнө шал дэмий хаалт босгох хэрэггүй. Дээрэмчид тэнэг улс биш, тэдэнд эндээс авах юм байхгүй... Айх хэрэггүй. Айх гэдэг бол байдлыг ойлгож чадаагүй хэрэг. Айдас толгойд байдаг зүйл, харин толгойноосоо сэгсрээд хаячихвал айх юмгүй болчихно. Аюултай, хүнд байдалд орлоо ч гэсэн айх, айхгүй гэдэг бол биднээс л шалтгаална гэж Миша ах ярив.

	— Хэрэв хий юм үзэгдвэл яах вэ? Үзэгдэх шиг санагдаж болно. Тэгвэл яах вэ? гэж Костя асуув.

	— Хэрэв чамд хий юм үзэгдвэл, хийсвэр байдалд хүртэл сэтгэн бод. Тэгвэл инээдэмтэй хөгийн юм болно.

	— «Хийсвэр байдалд хүргэх» гэж яахыг хэлдэг юм? гэхэд нь

	— Ямар нэг дэмий юм үзэгдэж харагдвал, чи тэр дэмий юмыг улам дэмий юм болгож бас дахин дэмий юм болгон цаашлуулан бодоод бай гэв.

	Который айл руу явахад Костя байрандаа ганцаараа үлдэж, хаалгаа цүүлэн түгжээд хаалт босгосонгүй. Аюул гаднаас биш, дотроос заналхийлнэ. Цагаан шөнө дуусаагүй болохоор гадаа нэг их харанхуй биш боловч харин өрөө тасалгаанд бүдэг харанхуй хуралдан байх бүлгээ.

	«Бүх юмыг яг л хуучин янзаараа хийх хэрэгтэй. Эс тэгвэл энэ үдэш бусад үдшээс өөр ондоо гэдгийг өөртөө болон өөр хэн нэгэнд харуулж, юу ч болж мэднэ гэж Костя бодоод үүдний өрөөний гэрэл асааж, гудмаар яаралгүй яван. Хоосон том өрөөнөөс аажуухан ширчигнэх чимээ дуулдав. Бас дахиад нэгэн хавтгай юм орон дээр хэвтэж амьсгалж байх шиг Костя тэр өрөөнд орж ор руу очив. Бүдэг бадаг харанхуйд сонины гарчгууд гаргагдаж байлаа.

	... УМАРД ФРОНТ-БАРУУН ФРОНТ-БАРУУН-ӨМНӨД ФРОНТ КАВКАЗЫН ФРОНТ-ДОРНОД ФРОНТ ХАЛУУН ХИЖГИЙГ УСТГАВ-ҮНЭРТЭЙ УСНЫ ДАМЧИД КРОНШТАДТЫГ ДАЙРАВ. — МОДОН БАЙШИНГ НУРААВ-ДЕНИКИНИЙХНИЙГ КАВКАЗАД БУТ ЦОХИВ-ХӨРӨНГӨТНИЙ ШИНЭ ХЭЛБЭР-ЦЭРГЭЭС ОРГОХ ЯВДАЛТАЙ БҮГД ТЭМЦЬЕ-БАРИМАЛЧДЫН ХӨДӨЛМӨР ХӨЛС-КАСПИЙН ТЭНГИС ЧӨЛӨӨТЭЙ БОЛОВ-ЦЭЦЭГ ӨВЧНИЙ ТАРИЛГА... 

	Сонин салхинд хөдөлж буй нь илэрхий. Костя эгчийнхээ өрөө рүү явлаа. Угаалгын өрөөний хаалга гудмын үзүүрт жигтэй цайран харагдана. Тэр хаалга гэнэт өөрөө нээгдвэл яах вэ? Яалаа гэж нээгдэх юм! Костя угаалгын өрөөний хажуугаар өнгөрч, ямар ч хэрэгцээгүй байж, жорлонгийн гэрэл асаан шаазан унжлагыг татвал ус найдвар төрүүлэм шуугьж шаазан хөтөвч дотор зурсан хөх хун агшин зуур цүлхгэр болж доод талд нь TRADE MARK гэж англиар бичсэн үг ганцхан хөдлөөд усны саван дотор сулхан шуугиад чимээ тасрав. Дахиж ус ирсэнгүй ажээ. Усны шугамд дахиад л гэмтэл гарчээ. Тэгэхээр Костя угаалгын өрөөнд орохгүй байх бүрэн эрхтэй гэсэн үг. Тэр унтахынхаа өмнө ихэвчлэн нүүр гараа угаадаг зантай билээ!

	Костя угаалгын өрөөний гэрэл асааж, хаалгаа түлхвэл чийдэнгийн шилэн дээр сууж байсан урт хөлт аалз сэрж, ус халаах савны төмөр хоолой, хана хоёрын хооронд татсан шүлсэн тор руугаа зугтан гүйлээ. «Үдэш аалз харагдвал захидал ирдэг» гэж эгчийнх нь хэлдэг үг санаанд оров. Маргааш лав, ааваас захидал ирнэ. Авга эгч нь захидлын хариуг хурдан явуулдаг тул яаралтай хөлс гаргаж сая рубль олох хэрэгтэй.

	Өөрийнхөө өрөөнд орвол гадаа гэгээтэй ч өрөөнд харанхуй ажээ .Гэрэл асаавал гадаа харанхуй болж дотор гэрэлтэй боллоо. Сандал дээрээс дөрөв нугалан эвхсэн хөнжил аваад савтай шар будаа авбал халуунаараа байлаа. Дараа нь номын шүүгээ рүү очиж ямар ном унших вэ, үнэндээ дахин юу унших вэ гэж бодлоо... Ямар ч гэсэн «Вийг» уншихгүй юм шүү! «Чөтгөрийн эликсирийг» бас уншихгүй юм шүү! Блаватскаг ч уншихгүй!... «Гурвуул нэг завинд» гэдэг номыг сонгон авч, ширээнд суугаад будаагаа идэнгээ уншлаа. Костя лаазтай зүйлийг яагаад ч онгойлгож чаддаггүй тэр хэсгийг унших тун дуртай ч эдүгээ энэ инээдэмтэй хэсэг ч сэтгэлийг нь хөгжөөсөнгүй. Халбагаараа тавгаа дуугаргахгүй хэмээн чимээ чагнан байгаагаа гэнэт мэдлээ.

	Баруун талд нь жижиг ширмэн зуух, зуухнаас цааш цонх байлаа. Энэ бол айх зүйл биш. Ард нь толь байв. Эргэж харахгүй байх нь дээр ч хармаар санагдаад ер болдоггүй. Зүүн талд нь хаалга байв. Хаалга гэнэт онгойвол яах вэ?

	Костя хаалга, толины талаар бодохгүйг хичээж, чанх урагш ширтэн суув. Орных нь ард том сийлбэр харагдана. Тэр сийлбэрт хадан дунд зөрөг дээр цайвар шар үстэй сайхан хүүхэн уйлан сууж, дэргэд нь маш ширүүн царайтай баатар эр зогсоно. Хажууханд нь дайчин эрийн морь идшилнэ. Зүүн талд нь алсад шилтгээн шатаж, бүх цонх, цамхгийн буудлагын нүхээр галын дөл улалзана. Баруун доод талд хуйлран давлагаалах далайн зах харагдаж, эргийн захад сөнөсөн онгоц байх агаад, хитэг нь хэдийн усанд далд оржээ. Костя нэг удаа энэ юун зураг вэ гэж асуувал Аня эгч нь «Энэ бол хувь тавилан, чи өөрийнхөө ухаанаар юу л гэж ойлгоно, тэгж л ойлго» гэж хэлжээ.

	Костягийн ухаан янз бүрээр тайлбарлана. Костя заримдаа ингэж бодно: нэг баатар эр хүүхэнтэй танилцаад гэртээ аваачихаар онгоцоор иртэл энэ үед дээрэмчид шилтгээнийг дайрч, ганцхан хүүхэн амьд үлджээ. Баатар эр хүүхнийг энд авчрах хооронд онгоц сүйрчээ. Заримдаа баатар эр хүүхнийг авахаар онгоцоор иртэл, эх эцэг нь хүүхнийг өгсөнгүйд бүгдийг салам нүдэж шилтгээнийг шатаажээ. Гэтэл хүүхнийг аваачих онгоц сүйрчээ гэж бодно. Костя заримдаа бас ингэж бодно: баатар эр хүүхний хамтаар шилтгээнд, амьдарч байтал, дээрэмчид довтолж, тэр хоёр арай чүү амь гарчээ. Тэр хоёрыг хамгаалахаар ирсэн онгоц эвдэрч сүйрчээ.

	Аль нь ч байлаа гэсэн тэр хоёрын байдал туйлын муу байсанд Костя ямар нэг арга бодож олохыг ихэд хүснэ. Янз бүрийн арга байлаа, Морио сул тавиад хоёул гар гараасаа барилцан үнсэлдэж хясаан дээрээс далайд унаж болно. Хоёул мориндоо сундалдаж хадан дундуур явсаар баатар эрийн нутагт очиж болно. Харин замдаа юугаар хооллох вэ? Шатсан шилтгээнд очиж, хүлэмжид нь амьдран өөр онгоц ирэхийг хүлээж болно. Өлсөж үхэхгүйн тул морио алж, адууны шорвог махаар хооллохоос өөр замгүй. Костя тэр хоёрыг ихэд өрөвдөх тул бас арга замуудыг ч олжээ.

	Тэгвэл одоо тэр хоёрт атаархах сэтгэл төрөв. Хэдийгээр тэд олиггүй байдалд байлаа ч хоёулаа, бас дээр нь морьтой байхад. Костя энд гав ганцаараа ажээ. Тэгснээ бүр ганцаараа биш гэдгээ мэдлээ. Тэр хоёрт морь байсан бол Костяд муур байлаа. Мамайг энд авчрах хэрэгтэй. Мамайг авчрахын тул гудамд гарч Миша ахынхаа өрөөнд очих хэрэгтэй боловч явахаас дургүй нь хүрнэ.

	Костя мөрөн дээгүүрээ эргэж толь руу харвал бүүдийсэн юм харагдана. Толь гэв гэнэт нөлөөтөж, утаа суунаглаад тэндээс том сарьсан багваахай нисэн гарч ирвэл яана? Сарьсан багваахайн толгойд жижиг мөнгөн титэм, далавчны үзүүрт авсных шиг хүйтэн мөнгөлөг цагаан зурвас байх ажээ. Медиум4 Ле-Местрийн бунхнаас дуудаж гаргасан сангасваагийн сүнс сарьсан багваахайн араас гарч ирнэ. Түүний пянз шиг дугариг том нүд үл цавчлан харанхуйн дунд Баскервилийн нохой шиг гэрэлтэнэ... 

	«Залбирал айдас намдах болов уу? Гэтэл бурхан надад ганц удаа ч гэсэн тусалж байсан билүү? Бурхан байлаа ч юунд ч үл оролцоно. Намайг эгчийн мөнгийг авч байхад яагаад надад дохио өгсөнгүй вэ? Миний нүд рүү нарны гэрэл тусгах ч, эсвэл булангаас аяархан исгэрч эсвэл нөхөр ёсоор чихэнд «Бүү хулгайл» гээд шивнэчхэж болно шүү дээ, Айхад бурхан тусалж чадахгүй. Дээрэмчид ирвэл дээр! Тэд юутай ч гэсэн амьд, жирийн хүмүүс. Гэхдээ тэд ирэхгүй. Тэдэнд эндээс авах юмгүй. Эгч хамаг үнэтэй цэнтэйгээ аль хэдийн гурил, тос, төмсөөр... сольчихсон. Дахиад эргэж харвал яах бол? гэж Костя бодлоо.

	Тэр толь руу дахин харвал, одоогоор онц гойд юмгүй. Гэв гэнэт тэндээс ганхан савласаар авч гарч ирвэл яана? Авсан дотор сарампай модон дээр давхар байшингийн нэртэй зураачийн зурсан нохойрхуу царайтай нөгөө ах гартаа гивлүүр барин, түүгээрээ даллан Гоша хутагтын хоолойгоор, 

	 

	Бид чөтгөрт баригдсан, биш, баригдсан биш!

	Бид савангүй амьдарна, савангүй амьдарна!

	 

	гэж дуулна.

	Костя гудамд гарч Которыйн өрөөнд яаран ороод гэрэл асаавал муур диван дээр сууж харагдлаа. Шалан дээр хоосон таваг хэвтэнэ. Костяг өргөн авахад муур дуугарав.

	Костя өрөөндөө буцаж ирээд Мамайг танилгүй цонхны дэргэд зогслоо. Амьд амьтантай хамт байж хүржигнэхийг нь сонсож байхад аятайхан байлаа. Хот нэлэнхийдээ харанхуй агаад хаа нэгтээ агаарт дүүжилсэн мэт ганц нэг цонх бүдэг шаргал өнгөөр гэрэлтэнэ. Зэргэлдээ байшингийн орцны үүдэнд жижүүрийнхэн намуухан ярилцаж, алсад буун дуу гарч, дараа нь бас нэг буудсанаа хэд хэд дахин буудаад чимээгүй болов. Дээрэмчид буудсан байж магадгүй эсвэл Арван долоодугаар гудамжинд, Васягийн тосгонд эрлийнхэн явж байж ч болох юм. Тэгтэл гэнэт баруун тийш алсад бөглүү дуу гарч галт сум тэнгэрт харвав. Дахиад Кронштадтад үймээн гарав уу? Эсвэл английн усан онгоц цэрэг буулгаж байна уу? Англичууд яаж ч магадгүй улс гэж авга эгч ярьж байсан... 

	Галт тэсрэлт, нүргээн улам бүр ойртон ирэхэд энэ нь жирийн аянга байсан нь тодорхой боллоо. Ойрхон газар, боомтын дээгүүр том галт сум харваж, нижигнэн хугарахад бүх цонх агшин зуур гэрэлтэн, Костягийн тэвэрч байсан муур цочив. Нэг юм цонхны төмөр тавцан бачимдан цохилж эхэлсэн нь бороо орж байлаа. Костя Мамайг тэвэрсэн чигээр орондоо орж хэвтэв. Муураас загасны тос хорхой хүргэм ханхална.

	 

	* * *

	 

	Костя эрт сэрвэл, хот угаагдаж цэвэршжээ. Муур ширээн дээр суугаад бас нүүр гараа угааж байлаа. Костя ч бас нүүр гараа угаах гэтэл ус тасарсан тул хувин авч зэргэлдээ байшингийн хүлэмжид байдаг жижүүрийн цоргоноос ус авахаар явлаа. Шатаар бууж явахдаа Нютатай дайралдахгүй юм сан гэдгээс өөр юм бодсонгүй. Толгойноос нь керосин сүрхий ханхалсаар байлаа.

	Хүлэмжид ортол ус авах цоргоны дэргэд Колька Шурыгин сэнжтэй том сав бариад зогсож байв. Ойр хавь үхсэн хулгана байгаа, эсвэл улаан эсэргэнийн эсрэг ариутгал хийсэн мэт эвгүй үнэр үнэртэнэ. Коля. эгч чинь сая рублиэ үгүйлсэн үү? гэж Костягаас яаран асуув.

	— Үгүйлэхгүй яах вэ? Харин би чамайг хэлээгүй шүү гэж Костя хариулав.

	— Хойд Америкийн тал газрын хууль тийм байдаг юм! Чепчик бид хоёр үдээс хойш Невка руу чиргүүл онгоц нурааж байгаа газар очихоор ярилцсан. Чепчик өчигдөр тэнд очиж, нэг эгчид түлээ ачилцаж өгөөд шанд нь тал талх авсан байна. Гурвуулаа явах уу? гэж Коля өгүүлэв.

	— Мөнгө өгөх болов уу?

	— Хүссэнийг чинь өгнө. Талх, тамхи, мөнгөний алиныг л бол алиныг өгнө.

	— Би цуг явъя... Надаас керосин их үнэртэж байна уу? Коля. Костягийн толгойг үнэрлэж үзээд

	— Бараг мэдэгдэхгүй байна. Чи минийхийг үнэрлээч. Ариутгана гэдэг чинь энэ! Миний толгойг загатнаад байхаар креозот түрхчихсэн чинь халуу дүүгтэл хорссон, би шүд зуугаад гарсан. Хойд америкийн тал газрын хууль тийм байдаг юм! гээд үл тоов.

	Невка руу явах гэсэн Колягийн санал Костяг их баярлуулав. Чиргүүл онгоц нурааж байгаа газар луу явах санаа яагаад түрүүнд нь өөрт нь төрсөнгүй вэ? Энэ чинь ёстой хөлс дуслуулж мөнгө олох газар даа!

	Костя аяга цай уугаад халуун усны газар очиж, усанд орсон хүн бүрд өгдөг хэсэгхэн саванг толгойдоо бүрэн зарцуулав. Гэртээ ирээд толгойных нь керосин бүрэн арилсан эсэхийг шалгах гэж гал зуухны өрөөнд орж тавиур дээрээс ойрын үед юу ч хийгээгүй том зэс сав авч шалан дээр тавиад хажууд нь сөхрөн сууж, толгойгоо шургуулав. Саван дотор үнэр шингээх гэж хэдэн минут хөдөлгөөнгүй байгаад савыг огцомхон хамартаа хүргэж үнэрлэвэл керосин үнэртсэнгүй! Одоо гадаа гарахад тэр ч байтугай Нютаг тэнд байсан ч айх юмгүй!

	Гадагш гартал Нюта байсангүй, Колька Чепчик хоёр хүлээж байсан тул Невкийн эрэг тийш хамт явлаа.

	Чепчик зам мэддэг хуний хувьд түрүүлэн, Колька, Костя хоёр зэрэгцэн явлаа. Өнгөрсөн өвөл, хоёр сард тачигнатал хүйтрэх үеэр эцэг эх нь нэг өдөр авгайчуулын өмсдөг чепчик малгай шиг үстэй, хуучин малгайрхуу юм өмсгөн гаргасанд байрын хүүхдүүд тэр доор нь түүнд авгай чепчик гэж хоч өгч, хожим ердөө л Чепчик гэх болжээ. Тэр Тучковын гүүрээр гараад

	— Эндээс Петербург эхэлдэг юм. Энд Петербургийн танхай хүүхдүүд бий. Хэрэв биднийг Васильевийн арлынхан гэдгийг мэдвэл бүтэн яс үлдэхгүй шүү гэв.

	— Энд Введенгийн арван нэгдүгээр гудамжинд миний авга ах суудаг. Хэрэв бариад авбал би шууд л тэгж хэлнэ гэж Колька хэлэв.

	— Авга ах, эгч ер тус болохгүй. Авгад чинь хажуудаа хутгатай хүүрийг чинь аваачиж өгөх болно гэж Чепчик хэлэв.

	— Биднийг Васильевийнхэн гэж яаж мэдэх юм? гэж Костя лавлав.

	— Ядах юмгүй. Алхаа гишгээгээр чинь андахгүй. Васильевийнхэн цөм далайчин алхаатай, Петербургийнхэн хуурай газрын алхаатай. Нэг хөл нь нөгөөтэйгөө орооцолдон эдний явж байгааг харахгүй байна уу гэж Чепчик хариулав.

	Костя хажуугаар өнгөрөн явагсдыг анхааралтай ажиглаж эхлэв. Энэ үеэр Их өргөн чөлөөнд хүн ихтэй байлаа. Эндхийн хүмүүсийн алхаа гишгээ Васильевийнхэнтэй адил санагдавч, Чепчикийг уурлуулж гэр лүүгээ хөөгдвөл сая рубль алга болох тул ажигласнаа хэлсэнгүй.

	Тэд Их өргөн чөлөөгөөр яаран алхлаа. Энэ урт өргөн чөлөөнөөс нууцлаг гудамжнууд салбарлана. Араатны гэдэг гудамжаар явбал шууд Амьтны цэцэрлэгийн араатан амьтад руу очно. Өөр нэг гудамжинд “авдаг» гэдэг хачин нэртэй кино үйлдвэр байлаа. Тэнд «Ма мумийн5 нүд» гэдэг хачин нэртэй кино гарч байв. Гээгдэхийн Луйвардахын, Огтлохын гудамж гэсэн сэтгэл сэрдхийлгэсэн нэртэй жижиг жижиг гудамжийг өнгөрч, Улаан туяа гудамжинд ирж зүүн гар тийш эргэвэл тэдний явах зам асар том, эвдэрхий дугуйтай тэшүүрээр тэших талбайн хажуугаар гарав. Овоорч хөглөрсөн туйпуун дунд халгай, зулзаган улиас ургажээ. Бүтэн үлдсэн ганц нэг хананаас намгийн чийг татна. Васильевийн аралд дутуу барьсан байшингийн дам нуруун дээгүүр Нютагийн явсныг түүний төлөөнөөс айж байснаа Костя санав. Дараа нь... 

	— Битгий хоцроод бай! Энэ эвдэрхий балгасны дэргэдүүр шувуу шиг хурдан өнгөрөх хэрэгтэй! Эндхийн суурийн давхарт дээрэмчид амьдарч, олзоо нууцалдаг юм. Эрлийнхэн энэ рүү өдөр ч зүглэхээс айдаг. Жаахан л эвгүйдвэл, цээжинд нь сум зоож, тархинд чинь төмөр буулгахад чи ган гэж ч чадахгүй өнгөрнө шүү! гэж Чепчик ширүүхэн хэллээ.

	Хойд америкийн тал газрын хууль тийм байдаг! гэж Колька улам давслав.

	— Хааны үед энд том хөрөнгөтнүүд наргин цэнгэж, дугуйтай тэшүүрээр гулгадаг байсан юм. Хожим гал гарахад шампань дарстай шил тэсэрч ойр хавийн бүх байшин руу үсэрч байсан гэж Чепчик танилцуулав.

	Тэд хүн амьтангүй, нам гүм. Эмийн сангийн арлыг өнгөрч. Дунд Невкийг хүрч, зүүн гар тийш эргэв. Энд мөрнийг гантигаар хашаагүй, намхан эрэг нь өвсөнд хучигджээ. Чиргүүл онгоц бараг харагдахаа больж, ажилчид нь банзыг хуваан авч, эрэг дээр нь хэсэг хэсгээр нь хураажээ. Хураалттай банз бүрийн хажууд хоёроос гурван хүн байх нь гол төлөв эмэгтэйчүүд байв. Чиргүүл онгоцны үлдсэн хэсэг нь идэж дууссан том загасны араг ясыг санагдуулна. Энэ араг ясны хагас нь усан дотор, хагас нь шавартай газар хэвтэнэ. Тэнд эрчүүл зарим нь өмднийхөө өвдгийг шууж, зарим нь дан урт хормойтой дотуур цамцтайгаа хөрөө, сүх барин ажиллана. Яс шиг хатуурсан нойтон модонд хөрөө, сүх явах нь муу боловч ажил өөдрөг эв түнжинтэй байлаа. Эрэг дээр түүдэг гал дүрэлзэн шатаж, усанд орж ажилласан хүмүүс дулаацахаар тийш гүйлдэнэ. Зарим нь галын дэргэд индианууд шиг бүжиглэж, инээдэм шуугиан сонсогдоно.

	— Тэр эгчид очиж тэргэнд мод ачихад нь тусал. Харин Васильевийн арлаас ирснээ хэнд ч хэлж болохгүй... Хүлээж бай, юутай ч гэсэн багажтай байх нь чухал гэж Чепчик хэлээд онгоцны хураалттай хадааснаас гурван хадаас шалавхан очиж аваад нэгийг өөртөө үлдээж, Колька, Костя хоёрт нэг нэгийг өгөөд, хэрэв бариад авбал нүдэн дунд нь цохиод Васильев руу зугт гэж зөвлөв.

	Костя хүрмийнхээ халаас руу том хадаас шургуулаад Чепчикийн зааж өгсөн эмэгтэй рүү очиж

	— Эгч ээ, би танд туслах уу? гэв.

	— Хүү минь туслаарай. Энэ Любка надад тусална гэчхээд яагаад алга байна?, .. Хуурайг нь доор нь нойтныг нь дээр нь ингээд ачаарай гэж тэр эмэгтэй уриалгахан хэлэв.

	Тэрэг жижигхэн дугуйтай, дээрээ хайрцагтай ажээ. Нөгөө эмэгтэй тэргээ ачаалж дуусаад модон метр барин эрэг даган алхаж явсан даамлыг дуудан авчирч, дан нойтон мод өгөв гэж гомдол мэдүүлэв. Даамал тэр эмэгтэйн занг мэддэг бололтой, юм хэлэлгүй толгой сэгсрэв. Энэ эмэгтэйн заль гаргаж буйг Костя ойлгов.

	— Танайх хол уу? гэж Костя тэр эмэгтэйгээс асуув.

	— Ойрхон, ойрхон хүү минь, Мөнгөний гудамжинд.

	Тэр хоёр чулуу дэвсээгүй шороон замаар тэргээ түрж, дараа нь эргийн чулуун замаар явлаа. Дугуй нь жижгээс гадна сэнсэрсэн учир тэрэг замын чулуунд үсчин, нугас шиг догонцон явсаар, Улаан туяа гудамжинд хүрч, тэгшхэн замаар явдал нь хөнгөрөв.

	— Байз, дуган байна гэж нөгөө эмэгтэй хэлээд, цэцэрлэгийн буланд байгаа жижигхэн дуганыг харан залбирч наманчлав.

	— Мөргөвөл сэтгэл ариусна гэж тэр эмэгтэй сургамжлан хэлээд тэрэгний арлаас барин авав.

	Карповкийн хүн амьтангүй эрэгт очтол бөөн нөхөөстэй хөх платье өмссөн, арван хоёр орчим насны охин угтан ирж, 

	— Би таныг угтаж явна... гэв.

	— Люба, чи дандаа хоцрох юм. Ашгүй, энэ хүү тусаллаа... Та хоёр явж бай, би араас чинь очъё гэж хэлээд тэр эмэгтэй эргэж алсад орой нь харагдах Софийн сүмийн зүг байшингийн дээгүүр харан наманчилж залбиран зогсов.

	Костя, Люба хоёр тэрэг түрэн цааш явлаа. Охины нүцгэн хөл дээр гишгэчих бий гэхээс Костя эмээж байлаа.

	— Энэ чиний ээж үү? Бурханд их шүтлэгтэй хүн юм аа.

	— Бурханд итгэдэггүй ч юмыг яаж мэдэх вэ. үнэхээр байж магадгүй гэж айдаг хүн. Хэрэв бурхан байх юм бол санаснаараа өвчин зовлонд унагах шүү дээ. Бид эндхийн улс биш, дүрвэгсэд... гэж хэнэггүй хариулав.

	— Чи амар, би тэргийг чинь барьж байя гэж Костяг хэлэхэд Люба тэрэгний арлыг тавьж, Карповк голын тэгшхэн дөлгөөн усыг нүд цавчилгүй ширтэж, нэгэн зүйлийг бодов бололтой үл мэдэг инээмсэглэн зогстол эх нь ирж. Костятай зэрэгцэн тэргээ түрлээ. Охин хажуу талд явна. Эндээс сая рубль олдохгүйг Костя мэдсэн хэдий ч орхиод явахад эвгүй, ер нь тэгээд явахыг төдийлөн хүссэнгүй.

	Одоо тэд Ботаникийн цэцэрлэгийн хажуугаар явж байлаа. Зүүн талд нь өндөр өндөр модод бодлогошрох мэт сүглийж, баруун талаар нь гол урсана. Эрэг усанд идүүлэн нурж, намхан шонгууд нь өмхөрчээ. Цаад талын эрэгт барилга байшин, бут сөөг харагдаж, халаад өмссөн өвчтөнүүд явцгаана. Цаад талын эрэгт орших нэгэн доожоогүй дан байшингийн харалдаа ирээд эмэгтэй бас тэргээ орхин, наманчилж эхлэв. Люба оронд нь тэрэг түрэлцэн явлаа.

	— Ээж чинь энэ байшинд яах гэж мөргөж байна? гэж Костя охиноос асуувал, Люба

	— Энэ чинь хүүр байлгадаг байшин шүү дээ, хаалганы нь хажууд бурханд зул барьсан байхыг харж байна уу гэж хариулав.

	— Хүн үхэхэд амнаас нь утаа шиг жижиг үүл гардаг гэсэн үнэн үү? Дөчин наймдугаар хаалганы Ленька өвөг эцгээ нас барахад үүл гарахыг үзсэн гэсэн. Үзэх үзэхдээ өвөл биш, зун шүү. Өвөл бол болох л юм. Эсвэл Ленька худал ярив уу? Номд энэ тухай алга гэж Костя хэлэхэд охин, 

	— Үнэн ч байж болно. Хүн өвчнөөр зөнгөөрөө үхэхэд үүл гардаг байж магадгүй. Би зөнгөөрөө үхэхийг хараагүй. Харин буудуулж үхсэн хүнээс үүл гардаггүй юм билээ гэв.

	— Яаж буудахыг нь харсан уу? гэж Костя бишрэнгүй асуув.

	— Биднийг Княж-полед байхад тэндхийн шоронг цэвэрлэж хөнгөн хэрэгтнийг нь суллан тавьж хүнд хэрэгтнийг нь буудсан. Хүнд хэрэгтэн гэдэг нь дээрэмчид, алуурчдыг..хэлж байгаа юм.

	— Хөнгөн гэдэг нь?

	— Хөнгөн гэдэг бол хулгайч, луйварчин, танхайрагчид

	— Аймаар байсан уу? гэж Костя асуув.

	— Би их айсан, Хөвгүүд хонгиог цөмийг өөрсдөө авах гэж намайг зодно гэсэн. Би их хурц нүдтэй, өвсөн дотроос ч юм олно... Бид Богаделены оршуулгын газарт шарилын хоорондох бут сөөгт нуугдаад харж байтал хүнд хэрэгтнүүдийг ханын хажууд зогсоож байгаад буудсан. Тэд үнхэлцгээ хагартал айж, буу дуугараагүй байхад ойчиж байсан. Нэг нь дөрвөн хөллөн хөвж байгаа юм шиг маш түргэн мөлхсөн... Дараа нь бид хонгио түүж авсан, тэгэх гэж л очсон юм.

	Энэ үед эмэгтэй гүйцэж ирээд

	— Ядрав уу? Чи хаанаас ирсэн бэ? гэж асуухад, Костя

	— Васильевийн арлаас гэж хариулав. Тэр худлаа хэлье ч гэсэнгүй, ер нь тэгээд хаанаас ирсэн нь одоо ямар ч ач холбогдолгүй болжээ.

	— Холоос иржээ! Одоо бид ойртлоо .Тэр гүүрээр гараад манайх ойрхон. Чи буцвал буц... Чамайг шагнах юм надад алга.

	— Тэр яах вэ. Төмөр зам хүрэхэд хаагуур явах вэ? гэж Костя хэлэв.

	— Люба чамд зам зааж өгөөд ирэг, би тэр хооронд ганцаараа тэргээ түрээд явж байя.

	Охин Костяг хүн амьтангүй өргөн гудамжаар дагуулан явлаа. Тэд саарал чулуун хашаа даган явсаар, төмөр замтай өөр нэг өргөн гудамжинд хүрлээ.

	— Замаа дагаад яваад бай, явсаар байгаад Васильевийн аралд хүрнэ. Цаад талаар нь яваарай... Би буцлаа гэж охин хэлэв.

	— Чамд энэ хадаасыг өгье. Зодох гэсэн хүний гавал дундуур нь цохиорой.

	— Баярлалаа. Санаа зовсны хэрэггүй намайг зодох хүн байхгүй гэж охин хэлээд хадаасыг авч, инээмсэглэхэд маш сайхан харагдав.

	Костя булан тойрохдоо эргэн харвал охин эргэж харалгүй, цовоо цолгин алхаж явснаа гэнэт үсрэн гараар даллах шиг болсонд гараас нь нэг юм алдран, чулуун хашаа даван унав. «Миний хадаасыг шидчихлээ. За яах вэ, шидэж л байг!» гэж Костя бодлоо.

	Тэр ганцаар үлдэж, ихэд ядарч, өлссөнөө мэдэв. Хаалганд нь хүмүүс дүүжлэгдсэн трамвай гүйцэж ирэв. Хоёр хүүхэд ард зүүгдэн сууж явснаа, нэг нь Костяг дооглон өнгөртөл трамвайн нэг юм нь эвдэрч, буудалд хүрэлгүй зогслоо. Костя трамвайд суух ч гэлгүй, Васильевийн аралд байдаг гэр лүүгээ явгаар явлаа. Гэдэс өлссөнөө эртний төвөдийн ид шидээр саатуулахыг оролдож, Араатны гудамжинд хүрэхэд гурван зуун хорин таван цагаан бартай болоод байснаа цөмийг суллан тавиад тэдгээр барууд Амьтны хүрээлэн рүү гүйлдэн одов.

	Гүүрэн дээр далайн салхи салхилна. Петровын арлын модод усны захаар шигүү ургаж, зөвлөлдөх мэт мөчрөө дохилцож, нөгөө талын эрэгт гарахыг маш ихээр хүсэвч яаж гарахаа үл мэднэ. «Гуравдугаар Интериационал» гэсэн сүржин нэртэй жижигхэн онгоц мөрнөөр нэгэн багавтар хөвөгч буудал чирэн явна. «Энэ буудал дээр Люба гэж бичвэл таарна. Люба энэ хөвөгч байшин шиг нэрэн дотроо амьдран намуухан хөвөн явна... Том болж, Любовь нэртэй болохоороо ямар байшинд орох бол?» гэж тэр бодоод тэр байшинг төсөөлөн бодож чадсангүй.

	 

	* * *

	 

	Костя хөдөлмөрөөрөө сая рубль олох гэж дахин оролдоод. юу ч олж чадаагүйгээ эгчдээ хэлэв. Любагийн тухай дурссангүй, зүгээр л нэг ядуу эгчид тусалснаа ярив.

	— Чи гэр эмэгтэйд үнэн сэтгэлээсээ туслав уу?

	— Үгүй ээ, анхандаа үнэн санаанаасаа туслаагүй. Тэр эгч зальтай боловч ядуу хүн. Юу ч өгөхгүйг нь мэдсэн хойноо тэргийг нь түрсээр байсан гэж Костя үнэнээ ярив.

	— Энэ чинь сайн байна. Үүнийг чинь харгалзаж үзнэ. Ер нь эмэгтэйд муу санах хэрэггүй. Хэрэв ядуу биш бол тийм зальтай байхгүй байсан биз гэж авга эгч нь хэлэв.

	Костя үдэш хэвтээд, өглөө сэрсэн боловч оронд ороод удаагүй, нүд ирмэхийн зуур сэрчих шиг санагдаж, хэн нэгэн хүн түүнийг зөөлөн, дулаахан, чимээ аниргүй юманд булхуулаад авчихсан юм шиг ядаргаа бүрэн арилж, дахиад хаашаа ч хамаагүй явахад болох болжээ. Эгч нь пийшин дээр улаан луувангийн цай буцалгаж овьёосон бин хайрсан тул тасалгаанд утаа суунаглаж, дулаахан сайхан байлаа.

	Костя авга эгчийнхээ амгаланг асуугаад гүйн очиж нүүр гараа угаагаад толгойгоо алгаараа үрж, алгаа үнэрлэвэл, керосин ер үнэртэхгүй байв. Үл мэдэг үнэртэж байвал яана? Өрөөндөө орж, Аня эгчийгээ толгой үнэрлээд өгөөч гэвэл, эгч нь үнэрлэж үзээд

	— Юу ч үнэртэхгүй байна. Бакугаас хоёр цуваа ирж яваа сурагтай. Хэрэв керосиныг чөлөөтэй худалдаж эхэлбэл, долоо хоногт керосины өдөр хоёртой болно гэж хэлэв.

	Костя гадагш гүйн гарангуутаа Чепчиктэй тааралдав.

	— За өчигдөр мөнгө олов уу? гэж тэр асуув.

	— Юу ч олоогүй!

	Чепчик ганцаараа олз омоггүй яваагүйгээ дуулаад баярлан дуу алдаж

	— Би бас юу ч олоогүй. Миний ажлыг Петербургийн хулигаанууд булааж авсан. Нэг авгайд тусалж байтал балиус, цохиур төмөр барьсан хоёр хүүхэд ирж, Васильевийн арлаас ирснийг минь мэдсэн бололтой, «Чи хаанахын амьтан бэ?» гэхээр нь би хадаасаа урьтан гаргаж, нэгнийх нь аман дундуур цохиод автал нөгөөх нь балиусаар намайг дүрэв. Би түүнийг шанаадтал, нөгөө нэг нь төмрөөр миний тархин дундуур цохив. Тэгтэл бас найман хүүхэд нэмэн ирж, цөм намайг элбэн зодоход би цусаа гоожуулан, цээжээрээ ухарч эхэлсэн.

	— Тэгвэл чи яагаад ганц ч шарх сорвигүй байна? Тэгж зодуулсан хүн эмнэлэгт, хүүрийн газарт хэвтэж баймаар сан гэж Костяг асуухад Чепчик уурлан.

	— Чи өөрөө хүүрийн газар хэвт! Шарх хурдан эдгэсэн нь миний буруу биш гэв.

	Костя цаад хашаа руу орвол дан охид байв. Тэд өвс ургасан мөсөн зоорины оройд суугаад:

	 

	Баатар Хаа-Булат 

	Байр чинь ядуу яа 

	Алт мөнгө 

	Асгая, чам руу

	 

	гэж хичээнгүйлэн дуулна.

	Нюта Костяг хараад, охидоо орхин буунгаа

	— Өчигдөр бүтэн өдөржингөө хашаа алга болов? гэж ширүүхэн асуулаа.

	Костя нарийн тодорхой ярьсангүй, чиргүүл онгоцыг нурааж, түлшинд өгч байгаа газарт очсон боловч бас л сая рубль олж чадсангүй гэдгээ хэлээд өнгөрсөн шөнө гэртээ ганцаар хоносон, өөр зүйлгүй гэж тоомжиргүй байдлаар нэмж хэлэв.

	— Айсангүй юү?

	— Юунаас айх вэ дээ... Үнэндээ толиноос нэгэн шарил гарч ирэх гээд гарч чадаагүй. Муур хүртэл айсан... Толь хүнд ямар ч ашиггүй эд. Хэрэн би ерөнхий дээд командлагч байсан бол тушаал өгч бүх толийг хага буудуулна.

	— Би тольгүй яах юм бэ? Ингэхэд чи ер нь намайг огт бодохгүй юм аа?

	— Чамд ганц толь үлдээлгүй яах вэ.

	Тэр хоёр мөсөн зоорины төмөр хүрээтэй, цэлийтэл нээсэн хаалганы дэргэд зогсож байлаа. Зоорины дотор таг харанхуй агаад тэндээс хүйт дааж хуучирсан сүрлийн үнэр үнэртэнэ. Урьд өмнө байрынхан аль амттай хоол хүнсээ тэнд хадгалдаг байсан бол одоо орос герман болж дараа нь улаан, цагаан болж байлдаж тоглох болсноос хойш олзныхон, тагнуул туршуулуудыг хийх болжээ. Тагнуул туршуулыг угаалгын байрны хананд зогсоож буудна. Хоёр дахь буун дуунаар унах ёстой ажээ.

	— Чи сая рублиэ даруйхан олох хэрэгтэй. Өчигдөр арван есдүгээр хаалганы Эрна удахгүй мөнгө солих сураг байна гэж аминчилж хэлсэн. Томчуулд мөнгөний оронд хөдөлмөрийнх нь дэвтэрт амьтантай тамга дарж өгдөг болох гэнэ. Тэрбум рублийн ажил хийвэл заантай, сая рублийн ажил хийвэл арслантай, зуун мянгын ажил хийвэл баавгайтай, арван мянган рублийн ажил хийвэл үнэгтэй тамга дарна. Дамын наймаа хийж, ажил хийдэггүй хүмүүст үхэр оготнотой тамга дараад өгчихөөр тэдэнд юу ч өгөхгүй. Тэднийг тэгж байх хэрэгтэй!... Маргааш, чи ногооны газарт очиж, субботник хийх үү? Бүх л сургуулиараа тэнд очно гэж Нюта ярив.

	— Маргааш бямба гариг шүү дээ... 

	— Тэр хамаагүй, субботник хийнэ! Чи ажил таслах нь уу? «Ажил санаатай тасалдуулагч бол дээрэмчин болоход ганц хуруу дутуу, заналт дайсан мөн!» гэсэн үгийг мэдэх үү.

	— Би сая рублийн ажил хийх хэрэгтэй байна шүү дээ!

	— Хүүеэ, хоёулаа субботник тараад явж ажил хайя. Голодайд ногооны газар ихтэй. Чи нэг эмгэний зэрлэг зулгаахад туслаад өгвөл, чамд сая рубль өгнө дөө. Би өглөө дайраад ирье, чи битгий унтчихаарай! гэв.

	Тэгтэл, зоорь дээрх охид, 

	 

	Трамвайн зогсоолд 

	Танил Нюта зогсоно 

	Өөр нэг зогсоолд 

	Өнөөх Костя зогсоно

	 

	гэж илэрхий утгатайгаар дуулсанд, Нюта царай нь улайж, дээшээ найз нар луугаа яарав.

	Энэ өглөө Костя авга эгчийгээ унтаж байхад эрт сэрж, орноосоо сэмээрхэн босов. Шөнө бороо орж тэнгэр бүрхэг хэвээр байв. Чийглэг агаарт эд юмсын үнэр үнэртэж, ариун цэврийн хэрэглэлийн ширээнээс модны хуучин лак, «Леда» гэдэг энгэсэг үнэртэнэ. Номын шүүгээнээс цаасны шорвогдуухан үнэр гарна. Элэгдэж хуучирсан зөөлөн сандлын дээр сүрчгийнх, нафталиных үл үзэгдэх үүл байх бөгөөд хоолны ширээний хулдаасан бүтээлгээс нэгэн амтлаг, маажингийн үнэр гарна.

	Костя нүүр гараа угаахаар явахад давирхайтай савангаас давирхайтсан завь, уснаас нь гол мөрөн үнэртэх шиг болов. Мөрний захад жаалхүү өгөөш хаян суутал, дэгээнд нь алтан загас уруулаараа сэнжлэгдэн орчихно. Алтан загас «Намайг суллан тавиач! гэж гуйхад хүү, «Эрхэм загас минь, чамайг суллан тавья. Чи жижигхэн учир амтгүй биз» гээд загасыг мултлан, ус руу шидвэл, загас усан дотроос «Ард чинь юу хэвтэж байгааг эргэн хар» гэв. Хүү эргийн элсэн дээр нэг сая рублийн улаан дэвсгэрт хэвтэж байхыг харна. Тэр дэвсгэртийг салхинд хийсэхээс хамгаалж, дээрээс нь том хавтгай шоколадаар даруулжээ. Жаалхүү мөнгийг далд хийгээд шоколадыг идэж эхлэв. «Үүгээр бүх юм дуусаагүй. Нэн даруй гурван хүслээ бичээд өг» гэж алтан загас хэлэв. Жаалхүү халааснаасаа дугуйлж хуйлсан дэвтэр гаргаж, харандаа аваад «1) Нютагийн эцгийг эргэж ирүүл. 2) Миний эцгийг хурдан ирүүл. 3) Авга эгчийг дахиад олон тэгээс болж алдаа гаргаж, арга хэмжээ авхуулахгүй байлга» гэж бичээд цаасыг ус руу шидмэгц, цаас элсэн чихэр мэт уусна. «Хүсэлтийг чинь биелүүлнэ!» гэж загас хэлтэл, цөм бүтнэ.

	Костя өрөөндөө орж, түлэнхий талхны хальсаар өчигдөр эгчийнх нь хийсэн дуураймал хүйтэн кофегоор даруулж хүйтэн арвайн агшаамал чимээгүйхэн идээд, үүдний өрөөнд очиж, бэхлэлтийг нь буулгаж эхэлтэл, чимээгээр Который гарч ирэн туслалцав. УдахгүЙ Нюта хаалга тогших ёстой.

	Гэнэт Нюта алга. Костя малгайгаа өмсөж, Миша ахыг хаалгаа цүүлж түгжээрэй гээд талбайд гарсан боловч Нютагийн хаалгыг тогшиж зүрхэлсэнгүй. Нина Сергеевнаг хаалга тайлж өгөх тоолон нэг л эвгүй байдаг ажээ. Тэр зөөлөн сайн хүнийг ямар нэгэн юм асуухад нь хариулж чадахгүй гэж тувт бодогдох бөгөөд юу асуухыг нь мэдэхгүй харин хариулж чадахгүй гэдгээ л мэднэ. «Хорь хүртэл цагаан бар тоолъё. Нэг цагаан бар, хоёр цагаан бар... «Удалгүй хорин цагаан бар талбай дээр хөшилдөж эхэлсэн хэдий ч Нюта гарч ирсэнгүй. Ганцаараа явчихсан юм биш байгаа? гэж бодоод хаалга тогшив.

	Нюта гэртээ байв. Ээж нь охиныгоо ажилд явахад хувцсыг нь сольж өмсгөх гэснээс болж Нюта саатжээ. Тэр эрвээхэй, луутай цамцаа тайлж, мебелийн бүрээсээр хийсэн хоёр халаастай саарал платье шинээр хийж өмсжээ. Өргөн хүрээтэй бүрхэрхүү малгай өмсжээ. Тэгтэл платье томдож, ялимгүй хасах болов. Нина Сергеевна Костяг өрөөндөө оруулаад, Нютатай хамт хажуугийн, оёдлын машинаас өөр юмгүй өрөөнд орлоо.

	Костя сандал дээр суугаад хүлээв. Төгөлдөр хуураас лак. тоос үнэртэнэ. Диван дээрх ягаан ноосон цамцнаас сүрчгийн хурц үнэр ханхална. Бичгийн том ширээнээс дүнсэн тамхины үл мэдэг үнэр, үнэр ч гэж дээ сүүдэр төдий юм ханхална. Хаа нэгтэйгээс керосины өөдгүй үнэр гарах нь Костягийн толгойноос үнэртээгүй байгаа даа?... Бакугаас хоёр цуваа үнэхээр ирэх юм болов уу? Нероны үеийн хүмүүс, бүр адаглаад, Арамис, Д, Артаньян хоёрын үеийн хүмүүс ямар сайхан амьдарч байж вэ? Тасалгаанд лаа дэн бариад гал зууханд их гал дүрэлзүүлэн бадрааж, дээр нь үхэр, хонины мах шараад ямар ч бензин, керосингүй сайхан байжээ!

	Хананд, лакадсан жаазанд «Анадырь» гэдэг хоёр яндант 5500 тонны усан багтаамжтай тээврийн хөлөг онгоц нэгэн боомтын урт зогсоолд зогсож буй том гэрэл зураг байна. Онгоцны дээрээс өргөгч кран тонгойжээ. Онгоц усны шугамдаа ч хүртэл суугаагүй, дээр зогсож харагдана. Зургийн дээр дүүжинт ханын цаг байх бөгөөд дүүжмэг нь алгуурхан савлаж, араа шүд нь зөөлнөөр хавирна. Энэ цаг дурамжхан, залхуутайяа он цэгийг элээж байхад төгөлдөр хууран дээрх сэрүүлэгтэй цаг яаран ажиллаж цаг хугацаанаас агшин агшныг ховдоглон яаруу тасдаж залгилна. Өрөөнд бас нэг өөр цаг байв. Тэр цаг явахаа болиод уджээ. Ямар ч гоёл чимэглэлийн зүйлгүй, зүгээр л хорин дөрвөн хуваарьтай цагаан нүүр бүхий тэр цагийг бичгийн ширээний дээд талд дүүжилжээ. Энэ бол долоо хоногт нэг удаа түлхдэг хөлөг онгоцны цаг ажээ. Доод талд нь хадааснаас түлхүүр  өлгөжээ. Цагийг Нютагийн эцэг далайн аянаас буцаж ирээд түлхэх ажээ.

	— Энэ платье намайг их оворжуу болгож байна. Аз болоход, өнөөдөр гадаа хүн цөөн байна! гэж Нюта гэрээс гараад хэлэв.

	Нээрээ ч өглөө эрт байсан болохоор хүн цөөхөн байв. Костя, Нюта хоёрыг Уралын гүүрэнд хүрэхэд ойр хавьд нэг ч хүн байсангүй. Тэр хоёр чийгтэй нойтон хашлага тэгнэнэ доош харахад, Смоленскийн дөлгөөхөн уснаа бороо орж байгаа юм шиг жижиг жижиг хүрээ үүсэж арилж байлаа. Бороо аль хэдийн зогсжээ. Бөөн сүрэг жарамгай голоор өгсөн гүүрний орчим тоглож байгаагаас ингэж ус бидэрлэж байсан юм санжээ. Уснаас загасны хайрс, бас яагаад ч юм керосин үнэртэв. Тэгтэл керосин голоос биш Нютагаас үнэртэж байх шиг агшин зуур санагдсанд Костя энэ бодлоо үлдэн хөөв. Тэр хоёр Голодай аралд хүрч, Железноводскийн урт, дүнсгэр гудамжаар алхан явахад шөнийн бороонд угаагдсан цагаан хавтан зам хүний мөр огт хүрээгүй юм шиг цэвэрхэн, цагаахан харагдана.

	Гудамж хэдэн дутуу барьсан байшинтай талбайд хүрээд зогсжээ. Цааш байшин барилга байсангүй, ногооны талбай хоосон тал залгана. Сургуулийн ногооны талбайд засаагүй шороон зам очжээ. Хаа нэгтээ модон пинд винтов барьж, ханцуйдаа даавуу уясан жижүүрийн хүмүүс сууж, нийтийн талбайг хамгаална. Харин туслалцуулан сая рубль өгчихмөөр хувийн ногоочин ер харагдсангүй.

	Хоёул, хоёр давхар нь аль хэдийн түлшинд явчихсан байшингийн булан тойртол Киркатай тулгарав. Очиж очиж Киркатай уулзана гэж Костя ер санасангүй. Өстэй хүнтэй өлийн даваанд уулзана гэгч боллоо.

	— Анхан шатны хувьд субботник хийхээ больсон. Хоёр дахь шатныханд ч хийгээд байх юм алга, одоохон дуусна... Ээ, Нют, ээ, ээ, ээ! Керосин толгойттой хүзүү холбожээ! Үерхэх нөхрөө мөн олов оо! гээд Кирка дөхөн ирж хамраараа юм үнэрлэж. Пөөх бүхэл бүтэн керосины дэлгүүр байна! Дүй дүй, дүй! Пөх, пах! Хаха-ха! гэв.

	— Хэнтэй үерхэх нь чамд хамаагүй! Керосин Костягаас биш надаас үнэртэж байгаа юм! гэж Нюта ширүүхэн хэлж, саарал малгайгаа авч, Киркагийн өмнө барьж, үнэрлүүлэхэд илэрхий ханхийгээд явчхав.

	Кирка бас хэдэн доромжилсон үг хэлээд замаа хөөв. Нюта. Костя хоёр хажуугийн зөрөг рүү эргэлээ. Костя гунигт автана. Тэр керосиноос ичээд байх юмгүйг түүнчлэн Нюта бол энэ хорвоогийн бусад бүх хүмүүсийн адил гэдгийг мэдэв. Нюта урьдын адил бүх хүнээс илүү ч бусдын адил. Бусадтай адил нэг л цагт өтөлж, хөгшрөөд үхнэ. Костя охиныг ихэд өрөвдөж харамслаа. Тэр дундаа яг энэ үеэр тэд Смоленскийн эрэгт гарчээ. Нөгөө эрэгт Миша гуайн мэргэний үгэнд байн байн гардаг өнөөх Смоленскийн оршуулгын газрын загалмай, бунхан харагдана. Үүлэн дундах том цоорхойгоор нар цухуйж, оршуулгын газрын чийглэг, өндөр өндөр модыг гийгүүлэхэд шарилууд сүүдэрт нь дайрагдаж, дээгүүр нь шөнийн орсон борооны хөнгөн униар суунаглана.

	— Би чамайг хуурчээ. Энэ өөдгүй Голодайгаас сая рубль олдохгүй нь. Гэртээ харих уу? гэж Нюта ууртай хэллээ.

	— Харья. Смоленскийн гүүрээр гарах уу?

	— Яасан ч яах вэ

	Тэднийг төрөлх Васильевийн аралдаа ирэхэд анхалж угтсан амьтан бол Арван долоодугаар гудамж, Камын гудамжны буланд тэргэнд хөллөсөн морь байлаа. Тэрэгний урд талд Шурик гэж морины нэр бичсэн жижиг хөх банз хаджээ. Тэрэгний урд талд элдэв хайрцаг тавьж, хойно нь хоосон чийрсэн шуудай дээр хүрз, усны хоолойгоор гагнаж хийсэн загалмай хэвтэнэ. Гудамжны голд тэрэгчин зэгсэн хувцастай тарган авгайтай маргалдан зогсоно. Авгай загалмайг оршуулгын газарт хүргүүлэх гэхэд тэрэгчин цааргалж тийм хэлэлцээ байхгүй, Камын гудамжинд хүргэнэ гэж тохиролцсон оршуулгын газарт тэрэгтэй явж болохгүй. Оршуулгын газарт мориор давхиулж явсан гэж удирдлагад дуулдчихна. Амиа л бодох минь... гэхэд

	— Би чамд өгсөн гурил дээрээ мөнгө нэмж өгье. Би зүрх муутай хүн, өөрөө аваачиж чадахгүй гэж авгай гуйв.

	— Гурил агуулахаас зөөхдөө зүрх чинь муугүй бололтой. Чадахгүй гэдгээ хэлсэн гэж тэрэгчин хариулав.

	— Өө, ногоон нүдэт могой! Бас намайг зэмлэх санаатай гэж авгай хоргүй хэллээ, 

	Нютаг тохойгоороо ёвроход Костя учрыг ойлгосон боловч энэ авгай руу очиж, юмыг нь хүргэж өгье гэж хэлэх гэтэл, санаа зовоод болсонгүй.

	Тэгтэл Нюта авгайн урд очиж, чанга дуугаар:

	— Энэ жаал хүү танд тусална. Та шанд нь сая рубль өгөх хэрэгтэй. Гэхдээ мөнгийг урьдчилж авна гэв.

	Авгай гайхаж бас ч бага зэрэг сандарсан бололтой Нютаг харав. Одоо л тэр авгай уурлаж цовхчин аль муугаар харааж хөөх байх гэтэл, тэгсэнгүй

	Сая рубль гэж авгай хайхрамжгүй хэлээд тэрэгчинд хандаж могой минь, чи цаашаа харж бай! гээд гадуурх урт хар банзлаа сөхвөл цаанаас нь халаастай, саарал даавуун бас нэг банзал гарч ирэв. Өөрийг нь бас буруу харж бай гэсэнд Костя цааш эргэтэл, Нютагийн гарт булан бүрд нь «10000 рубль» гэж ташуу бичээд голд нь том хар үсгээр «1000000 рубль» гэж дарсан том улаан дэвсгэрт баригдав. Костя яг ийм мөнгө авга эгчээсээ хулгайлсан ажээ. Нюта анхандаа мөнгийг Костяд өгөх гэснээ найдвартайг бодож өөрийнхөө халаасанд хийж товчлов.

	Авгай тэргэн дээрээс хүрз авч, Нютад дунд зэргийн хонхойсон зэс данх бариуллаа. Загалмай будах будаг хийсэн данх дотроос ногоон толбо болсон модон иштэй багс цухуйна. Костя загалмай баруун мөрөндөө мөрлөж, тэрэгчин тэргээ чахруулан явж одлоо.

	Тэд нам гүм гудамжаар, Костя загалмайг мөрдөн түрүүлж, араас нь авгай хүрз барин, Нюта данх барин зэрэгцэн алхална. Загалмай их том биш бөгөөд хүнд гэж хэлэхэд хэцүү ч эвий нь олж авч явахад амаргүй ажээ. Загалмайг хоёр мөрөндөө ээлжлэн мөрлөж явахад гол төмрийн дотор үрлэн сум шиг юм нааш цааш гүйх нь төмрийн үртэс, үлдсэн бололтой. Загалмайгаас төмөр, ялимгүй нойтон модны үнэр үнэртэнэ. Хоолойны тайрсан үзүүрийг бөглөсөн модон бөглөөс үнэртэж байгаа нь энэ.

	Гудамж нэг их үргэлжилсэнгүй, адагт нь зам хөндөлдөн, дундаа гулдан хаалгатай намхавтар оршуулгын газрын хаалга харагдана. Костя загалмайг хялбархан авч явахын тулд эртний төвөдийн ид шидийг ашиглахаар шийдлээ. Хаалга хүртэл хэдэн цагаан бар тоолох бол «Нэг цагаан бар хоёр цагаан бар...” Хүрз барьсан авгай юм яриад тоолоход нь саад болно. Авгай тэрэгчинд өгсөн вандуйн гурилыг ёстой шударга шулуун замаар авсан гэж Нютад нотолно. Тэрэгчнийг могой, өөдгүй новш гэж ямар ч хоргүй хараана. Заримдаа инээж хөхөрнө. Хэн нэг нь үхчхээд байхад инээж байхдаа яана гэж Костя гайхав. Гэвч ярианаас нь саяхан хүн үхээгүй, өвөг эцэг нь арван зургаан онд нас барсан нь тодорхой болов. Өнгөрсөн өвөл өвөг эцгийнх нь шарилын модон загалмайг түлшинд хүн авчихжээ. Тэгээд Пальцев гэгчтэй тохиролцож энэ усны хоолойгоор загалмай хийлгэжээ. Энэ загалмайг одоо түлшинд авахгүй нь лав!

	Хаалганд хүрэв. Тэд урт, харанхуй хаалгаар дамжин оршуулгын газарт орж очлоо. Байраа өөрчилж одоо хаашаа очихыг мэдэх хүрзтэй авгай түрүүлж, араас нь Костя Нюта хоёр дагалаа. Тэд лут сайхан хөшөөнүүд хэдэн эрэгтэй эмэгтэй гуйлгачин өглөө эртээс авхуулан үүдэнд нь зогсож байгаа сүмийн дэргэдүүр, оршуулгын газрын чулуу дэвссэн цэцэрлэгт гудамжаар явлаа. Тэдгээр гуйлгачдад хэн юу өгдгийг бүү мэд, цөм энд өглөөнөөс үдэш болтол ээлжлэн зогсдог ажээ. Зүүн талд, модны цаана далд орших Ксения Блаженнаягийн сүмээс залбирч, хэрэлдэж байгаагийн аль нь бүү мэд, гэлэнмаа нарын дуу сонстоно.

	Костя энд олонтоо ирж байсан бөгөөд онцгой гунигт бодол үл төрнө. Үүгээр далайн усанд шумбан зугаалах хамгийн дөт зам өнгөрөх тул Костя, Колька болон бусад хүүхдийн хамт энэ том цэцэрлэгт гудам, хажуугийн замаар бишгүйдээ явж, хөшөөний бичгийг уншдаг байлаа. Тэр талийгаачийн нэрийг сонирхож давхар байшинтай нэр таарвал талийгаачийн төлөө баярлах боловч давхар нэртэй амьд хүн ховор байдгийн адил нас барсан хүн ч бас ховор байдаг ажээ. Томчуул хүүхдэд эцгийнх нь нэр өгөхийн ямар чухал болохыг урьд өмнө ч ойлгохгүй, одоо ч адилхан. Дөнгөж төрсөн нялх хүүхдийн юм сэтгэж, хэлж чадахгүйг ашиглаж, эх эцэг нь элдэв нэр шургуулахыг оролдох мөртөө эцгийнх нь нэрийг өгөхгүй шүү. Эцсийн дүнд, нас барсан бараг бүх хүн дан байшингийн нэртэй байна. Энэ ч бас гайгүй. Нэр хаяг, загалмайгүй шарил, эсвэл нэртэй банзыг нь авчихсан хуучирч зэвэрсэн ширмэн загалмайг харахад маш их гунигтай. Хүн үхлээ ч, нэр нь байсан цагт амьдарсаар байгаа мэт. Энэ нэрийг жижигхэн сарампай дээр харандаагаар бичсэн ч бай, тэр сарампай нь оршуулгын газрын аль бөглүү буйд мухарт ч бай ер хүн амьтан үзэхгүй ч бай, тэр хүнд төрөл төрөгсөд байхгүй ч бай, хамаагүй, тэр хүн юутай ч гэсэн амьдарсаар буй хэрэг. Тэгтэл нөгөө нэртэй сарампайг аваачиж, пийшинд хийгээд шатаачихвал хорвоогоос тэр хүн бүрмөсөн арилж, байгаа хэрэг... Костя хөгшрөхөөрөө өөрийнхөө нэрийг хавтгай төмөр дээр Нютагийн нэртэй хамт Анна, Константин гэж сийлээд ган торхонд хийж, зэврэхээс хамгаалж бууны тосоор торхоо дүүргэж гагнаад далайд хаяна. Нюта, Костя хоёр хорвоод хоногийнхоо тоог аль хэдийн гүйцээсэн хойно ч хоёр нэр тэнгис, далайд үүрд хамт хөвөн хөвсөөр байх болно.

	Гол төмрийн сөртөн нуруу холгон өвтгөх агаад загалмай улам бүр хүндэрсээр байв. Энэ загалмай хэдэн фунт жинтэй бол? Хэрэв үүнийг хайлуулаад ганц бөөрөнхий төмөр болговол тийм ч их том байж чадахгүйдээ... Мамай муураас томгүй байх биз. Одоо Мамай гэртээ диван дээр унтаж хэвтээ. Миша гуай нэг удаа нанчид хүртэж ирээд авга эгчийнх нь дэргэд «Мамай бол Петроградын сүүлчийн муур, ихэд зовсон амьтан. Бүх муурын төлөөнөөс ганцаараа энд зовж байгаа хэрэг. Энэ бол муурын Есүс Христос нь. Би чин үнэнийг хэлж байна!» гэхэд, Авга эгч нь «Михаил Васильевич та бурхныг бүү даажигна» гэж тайван хэлж билээ. «Зүгээр, бурхан гомдохгүй. Тэгэх тусмаа танай лютерийн бурхан гомдохгүй. Их тэвчээртэй бурхан шүү!» гэж Которыйг хариулахад эгч нь «Бүх бурхад адилхан тэвчээртэй» гэж билээ.

	Яахаараа Костяд Мамай муур авга эгч, Которын тэгж тод бодогддог байна? Одоо Костягийн явж байгаа оршуулгын газарт тэд алга байна шүү дээ. Энэ бол ой. Тэгвэл ой ухаан гэж юу вэ? Хүн бүрийн толгойд үзсэн харснаа хийчихдэг хэдэн сая жижигхэн өрөө тасалгаа байдаг ч юм билүү. Хүн толгойдоо эх эцгээ, танил хүмүүсээ, багш нараа, муур арслан,, бар галуу, хар чавга, элсэн чихэр, загас, галт тэрэг, хуягт хөлөг онгоц. гэрэлт цамхаг, байшин, үүл, танк, мод, их буу, винтов пулемёт, Уайтхедын өөрөө явагч мина, харандаа. загалмай, хүрз, данхыг... хадгалж байдаг. «Улаан замыг бол яах вэ? Үнэн хэрэгтээ байхгүй, хийсвэр энэ шугамыг бас толгойдоо авч явна шүү дээ. Бурхныг яах вэ? Би бурхныг үлээгүй, мэдэхгүй ч бас толгойдоо авч явна! Бурхан гэж ерөөс байхгүй, улаан зам шиг хийсвэр юм болов уу? Бурхан ер юунд ч оролцохгүй юм. Хэрэв байдаг юм бол одоо надад тусалмаар сан, Хэрэв надад Нютад хүрз барьсан энэ эгчид үзэгдэх дургүй бол Үл үзэгдэх хүн Гриффин шиг харагдахгүй хүрч ирээд үүрч яваа загалмайнаас туслалцаж болохсон... Бурхан чи үнэхээр байдаг юм бол тусал, туслахгүй бол чи байхгүй хэрэг. Арван тав хүртэл цагаан бар тоолъё! Нэг цагаан бар, хоёр цагаан бар, гурван цагаан бар...”

	Костя яаралгүй шударгаар тоолсон боловч ямар нэгэн тусламж мэдэгдсэнгүйд бурханд бас хугацаа сунгаж, хөнгөлөлт үзүүлээд дахин арван цагаан бар тоолоход ачаа ер хөнгөрсөнгүй. Костя загалмайг чулуун дээр буулгаж, баруун гараараа бариад, зүүн гараараа духныхаа хөлсийг арчлаа. Нюта барьж явсан данхаа зам дээр хянуур тавиад, 

	— Их ядрав уу? гэж асуулаа.

	— Одоо ойрхон. Би өөрөө загалмай суулгах нүхийг ухна. Загалмайг ч өөрөө будна, нарийн ажил байгаа юм гэж авгай хэлэв.

	— Загалмайд хадах самбар бий юү? гэж Костя асуув.

	— Самбарыг дараа авчирна. Нэг хүнээр нямбай сайхан бичүүлээд хүн аваад явчихгүй болтол нь төмөр утсаар дангинатал бэхэлнэ. За амрав уу?

	— Амарлаа. Танай өвөг эцгийг хэн гэдэг юм?

	— Василий Васильевич гэж авгай хариулав.

	Костя загалмайг мөрөн дээрээ тавьж, гурвуул цааш хөдөллөө. Гол төмрийн сөртөн урьдын адил мөр холгож байсан ч, давхар нэртэй хүний шарилд тавих загалмай авч яваа гэж бодохоос урамтай байлаа. Ийм өвөөгийн төлөө хөдөлмөрлөхөд харамсах юмгүй.

	Удалгүй авгай хажуугийн шороон зам руу эргэж, цөм цувран Костя сүүлд нь явлаа. Дагтаршсан чийгтэй газраар явахад, чулуун замаар явахаас амархан ажээ. Энд лут сүрхий бунхан, чулуун хөшөө цөөнтэй, нэргүй, мартагдсан шарил ихтэй, чийглэг, дүнсгэр чимээгүй газар ажээ. Бутны мөчир зам дээр бөхийн унжиж, загалмайгаар шүргэхэд борооны бүлээхэн дусал Костягийн дээрээс унана.

	— За ирлээ гэж авгай хэлээд хүрзээ мөрөн дээрээсээ авлаа.

	Гурвуул өндөр өвс ургасан жижгэвтэр овгор шорооны дэргэд зогслоо, Өвсөн дундаас тас цавчсан загалмайн хожуул үл мэдэг цухуйж, бор шувуунаас жижиг нэгэн саарал шувуу дээр нь сууж байснаа, хүмүүсийг тоомжиргүй харж толгойгоо эргэлдүүлснээ, бут руу нисэн одов. 

	Костя, Нюта хоёр гэртээ харихыг яарсангүй, далайн захад очихоор шийдлээ. Тэд хуучин шарилын дунд мушгиралдан тахиралдсан зөрөг зам дагаж, оршуулгын газрын бөглүү өнцөг рүү яВж байлаа. Эндхийн хашаанаас хэдэн банзыг хугалан хаяж цоорхой гаргаад удаж байгаа бололтой, зөрөг зам энэ гарцаар цааш оджээ.

	Хоёул талд гарч ирвэл, зүүн талд хэдэн байшин харагдаж, баруун талд, гөвөнгийн цаана Смоленка гол далайн буланд цутгаж байна. Үүл арилж, нар гарч дулаараад өвс хатаж, бутны навчис гялалзахаа больжээ. Зөрөг хуучин хогон дундуур дайран гарчээ. Урьд энд хог хаядаг байснаа болиод удсан учир одоо өвс, холтсон цэцэг, зэрлэг ятар шигүү ургажээ. Одоо хүмүүс идэж болох бүгдийг идэж, шатааж болох бүгдийг пийшиндээ түлж, өмсөж болох бүгдийг биедээ өмсөж явах болж хог дээр хаях юу ч үлдэхээ байжээ. Зөрөг явсаар голын ус олон салбарлан залхуутайяа урссан нам газар хүрэхэд олон хүүхэд усанд орж, шуугилдан байлаа. Костя, Нюта хоёр тэднийг өнгөрч далайн булангийн эрэгт чиг заасан тэмдэгтэй хошуунд очлоо. Энд урьд нэг баян гайхал усны захад намаг дээр зуслангийн байшин бариулсан нь шатаж, том том чулуугаар өрж хийсэн суурь л үлджээ.

	Костя, Нюта хоёр наранд халсан чулуун дээр сандайлан, далайн зүг харж суув. Булангийн ус намуухан мяралзаж гүний тэмдэг цовоологхон, бодох санах юмгүй ганхана. Хоёр цахлай булангийн дээгүүр шув шулуухан эргүүлийн нислэг хийнэ. Саарал дарвуулт финийн завь хамраараа давлагаа зүснэ. Хоёр яндангаар нь утаа уугьсан тээврийн хар онгоц харагдаж, түүнээс баруунтаагуур, Лахтад ойрхон шиг нэг жижиг юм шомболзон хөвж, нэг далд орж, нэг ил гаран явах нь гуалин, нарсны тайрдас ч гэлтэй. Ган торх ч байж болно. Ган торхон дотор ган ялтас дээр хоёр нэр сийлээстэй байж ч магадгүй. Тэр хоёр нэр үүрд хамт байх болно.

	Давлагаа шаварлаг хавтгай эргийг нөмрөн ирэхдээ

	— Үүрд хамт, үүрд хамт! гэж давтана.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

